
	Энэхүү "монгол тууж”-ийг олон улсын "шинэ ертөнц” цувралаар хэвлэв.

	 

	МОНГОЛ ТУУЖ

	 

	Улсын хэвлэлийн газар

	Улаанбаатар

	1988

	 

	"Монгол тууж" хэмээх энэ номд орчин үеийн монголын утга зохиолын ахмад, дунд, залуу үеийн төлөөлөгчдийн түүх хувьсгалын болон орчин үеийн сэдвээр бичсэн арван гурван тууж оржээ. Эдгээр туужид монголын жирийн ажилчин, малчин сэхээтний бүтээлч үйл ажиллагаа, тэдний ирээдүйд тэмүүлсэн хүсэл эрмэлзэл, ажил амьдралд нь гарч байгаа зөрчил маргаан, түүнийг хэрхэн давж байгааг уншигчид баатруудын нь сэтгэлзүйн өрнөл, хөгжил хөдөлгөөнөөр нь дамжуулан үзэж мэдэх болно.

	 


Жингэлэйн ДАМДИНДОРЖ

	 

	ЗАМЫН ЭХЭН БУЮУ ХҮНИЙ САЙХАН СЭТГЭЛ

	 

	Хулан гэр бүлдээ хамгийн ууган нь болох тул эцгээсээ хойш, хөөрхий зовж зүдэрсэн эхдээ түшиж тулах ганц хүн болжээ. Тэр эхийнхээ мөрөн дээр байгаа хүнд ачааг аль болохоор хөнгөвчлөхийн төлөө гэр орны ажлаас өөрийн хүч хүрэх бүгдийг чармайн хийдэг байв. Орой баахан ядарч цонхийсон Царайтай ээж нь гэртээ хүрч ирээд хамаг юм нь цэвэр цэмцгэр, хоол унд бэлэн байхыг хараад, баярлахдаа нүднээсээ нулимс унагадаг байлаа. Тэгэхэд Хулангийн царай барсхийж,

	— Ээж минь, та яав? Бие чинь муу байна уу? Сайн идэж, ууж аваад унтаж амар л даа. Тэгвэл өглөө босоход зүгээр болчхож ч юу магад вэ гэж хэлнэ.

	Миний охин эцгээ дуурайсан ухаантай, сүрхий хүн болох нь ээ. Тэр минь амьд байгаад охиныхоо биед хүрэхийг үзсэн сэн бол хэчнээн сайхан байх билээ гэж бодсон Хорлоо эхний үед үг ч хэлж чадахгүй хоолой нь зангирдаг байв.

	— Охин минь үргэлж гэр орны ажилтай зууралдвал хичээл номоос хоцорч, олигтой сурч чадахгүй байх даа гэж эхийгээ шүд зуун зоригоо чангалж хэлэхэд Хулан ээжийнхээ аяганд цай хийх зуур,

	— Юу боллоо гэж хичээл номоо сулруулах вэ. Та санаа зовох хэрэггүй гэж түүнийг тайвшруулдаг байв.

	Нэг удаа хөрш айлын нь авгай Хорлоотой хууч хөөрч суугаад,

	— Чиний охин хуруун чинээ биетэй гэж чамлахын аргагүй, ажилсаг сүрхий хүн юм. Ийм охинтой хүн юунд газардах вэ гэсэнд Хорлоо охинд минь цагаан хэл ам хүрэх вий гэж айсан байдалтай, хаяагаа манаж,

	— Хүнд хүний зовлон ямар үнэн мөнөөрөө ойлгогдох биш дээ. Бид хэд чинь хэцүүхэн л улс байгаа юм. Аргагүйн эрхэнд л охин минь яагаа ч үгүй байж гэр орны ажилтай зууралдаж, надад тус болох гэж зүтгэж яваа амьтан. Хэрэв аргатай сан бол түүнийг юунд өдийгөөс нь ингэж ажилд нухчих вэ дээ хэмээн учир зовлонгоо тоочжээ.

	Охиныг нь магтах гээд ийм үг дуулсан хөршийн нь сэтгэл зовохдоо зовлон учирсан эмэгтэйг тайтгаруулахыг оролдон,

	— Хүн ажлаас болж муудахгүй ээ хө. Хулан бол ажиллаж ч чадна, сурч ч чадна. Хүн болох багаасаа гэдэг юм гээд,

	— Өөдсөн чинээ охины минь нүд үзүүрлэх юу байх вэ. Хүний нүдэнд л тийм айхавтар харагддаг юм байх даа гэж Хорлоог эгдүүцэмгүй хэлэхэд хөрш нь сандарч, хэлсэн үг нь бодож санаснаас нь огт өөрөөр эргэсэн учир юү гэхээ ч мэдэхгүй, дуугүй болов.

	Тэр, Хорлоог үг хэлэх болов уу гэж хүлээсэн боловч Хорлоо дахин юм хэлсэнгүй. Охиноо уярч, хайрласан нүдээр битүүхэн ажиж байгаа эхийн сэтгэлд түүнд ямар нэг муу юм тохиолдуузай хэмээн айж болгоомжилсон байдал ил байгаа ажээ. Жаахан эвгүй байдалд орсон хөрш нь дахин илүү дутуу үг яриагүй ч гэсэн Хорлоогийн санаа сэтгэлийн зовлонг хуваалцан уртаар санаа алдан,

	— Өнөөдөр чи яагаа вэ? Бие чинь өвдөө юү, нэг л ааш зан ширүүнтэй байх чинь? гэж аргадангуй асуужээ.

	Зовлон, жаргалаа хуваалцаж, ижил дасал болсон үерхдэг хүүхэндээ дэмий уцаарлаж, сэтгэлийг нь тав алдуулсандаа битүүхэн гэмшиж суусан Хорлоо түүнд

	— Миний бие зүгээр. Үнэнийг хэлэхэд ганц охиноо хүн магтахаар цагаан хэл аманд орчих вий гэж айх юм. Бусад нь яах вэ, одоохондоо хоол л байвал ондоо юм мэдэх биш. Охиноос минь өөр гар хөлийн үзүүрт зарагдаж тус болох хүн байхгүй. Чадвал их сургуулийн босго алхуулчих юм сан гэж бодох юм. Тэгтэл хаа ч байсан юм, зай ч байна, лай ч байна гэж бодож санаж явдаг зүйлээ ярьжээ. 

	— Чиний зөв өө. Амьд улс аргатай байдаг юм. Охиноо дээд боловсролтой болговол хожим хэн, хэнд чинь хэрэгтэй. Бас тэгээд том нь ямар замаар явна, бусад нь түүнийг дагадаг шиг байгаа юм. Бид та нарт чадлын хэрээр туслахыг хичээнэ.

	— Та нар минь ч их л туслах юм даа. Хэрэв та нар байгаагүй бол бид хэд их л хэцүүдэх байлаа.

	— Айл хүний амь нэг гэж, туслалгүй яах вэ. Өдий олон жил айл хөрш байсны хэрэг юу билээ дээ.

	Хулан нас барсан эцгээ санахдаа гол нь харлан, өөрийн эрхгүй чээж нь бөглөрч, заримдаа нүднээсээ нулимс гаргадаг байсан боловч түүнээ амьтан хүнд огт мэдэгддэггүй байлаа. Тэр ч байтугай ээж, дүү нараасаа хүртэл тас нууна.

	Харин ч сэтгэлийн шаналал зовлонгоо бусдад мэдэгдэхгүйн тулд хүний нүдэн дээр сэргэлэн цовоо байхыг хичээдэг байв.

	Тэр эхийгээ эзгүйд дүү нараа том хүн шиг захирч, заримаар нь өөрт нь тохирсон ажил хийлгэж, заримыг нь хичээл номыг давтуулдаг байлаа.

	Хулангийн эл байдлыг харсан хүн түүнийг шагшин магтаж, ухаантай ажилсаг, хэрсүүг нь гайхацгаана.

	Ингэж магтахыг нь сонссон Хорлоо бурханд шүтдэггүй ч гэлээ, охинд минь цагаан хэл ам хүрч, аюул болуузай хэмээн дотроо бухимдан айна.

	Харсаар байтал ээжийн нь цалин юм юманд хүрч ядна. Бас тэгээд ээж нь хуучтай, бие султай учир акт авч бүтэн цалин авахгүй сар ч цөөнгүй.

	Хулан хэчнээн хэрсүү зан гаргаж, том хүн шиг байхыг хичээвч заримдаа сонирхолтой ном авч унших юм уу, кино жүжиг үзэж, дүү нартаа чихэр авч өгөхийг тэсгэлгүй хүснэ.

	Нэг өдөр зориг гаргаж ээждээ,

	— Би долоодугаар ангиа төгсөөд ажилд орно гэж шийдсэн янзтай хэлсэнд эх нь санаснаас нэг их татгалзсангүй.

	— Чамайг авдаг тийм бэлэн ажил хаана байна вэ? Чи тэгээд юу хийж чадах хүн бэ? Ажил гэдэг чинь танхимд сууж хичээл үзэхтэй огт адилгүй гэж мэдээрэй. Уул нь сургууль номынхоо мөрийг хөөвөл алс нь чи бид хоёрт хэрэгтэй юмсан гэж эхийгээ хэлэхэд Хулан ээжийнхээ эрс татгалзаагүйд баярлаж, 

	— Техник мэргэжлийн сургуульд хүүхэд элсүүлэх сурагтай байна. Сургуульд сурч байх хугацаанд сар бүр хоёр зуун төгрөг өгөх юм гэнэ. Бас зуныхаа амралтаар мэргэжлийн дагуу ажил хийчхэж болдог гэж ярилцаж байна. Сургуулиа төгссөн хойно нэхмэлчин болдог гэнэ. Манай сургуульд байсан хоёр хүүхэд одоо нэхмэлийн үйлдвэрт ажилладаг юм гэж тэр ярилаа.

	— Тэгээд тэр сургуульд чинь орох гэсэн хүүхэд зөндөө байдаг биз дээ. Ямар ч гэсэн сайн бодож, ангийнхаа багшаас асуу л даа. Залуу хүн амьдралынхаа замыг зөв эхэлбэл зүгээр сэн.

	Эх нь ингэж хэлээд, яавал дээр вэ гэсэн бодолд автагдан охиныхоо хувь заяаны төлөө өөрөө мэдэхгүй битүү бүрхэг зүйлд тархи толгойгоо зовоож эхэлжээ. Тэр яавал охиныхоо амьдралыг зөв, сайнаар шийдэх вэ хэмээн олон талаас нь нягтлан бодлоо. Яаж ч бодсон дээд боловсролтой болгох нь зүйтэй. Одоо үед дээд боловсролгүй хүн ажил хийхэд хэцүү гэсэн бодол толгойноос нь салж өгөхгүй байлаа.

	Тийнхүү амар хялбар шийдвэрлэж чадахгүй асуудалтай тулгаран зовж, өдрийн бодол, шөнийн зүүд болж байтал ашгүй нэг өдөр Хулангийн ангийн багш гэрт нь ороод иржээ.

	Тэр Хулангийн хичээл сурлагатай холбогдсон асуудал ярьж байгаад өөрөө эхлэн,

	— Хуланг техникийн мэргэжлийн сургуульд шилжүүлбэл яах вэ? Одоогоор бол та нарын аж амьдралд тустай, алсдаа бол улсад ашигтай юм. Ер нь залуу хүний амьдралын зам урт, техник мэргэжлийн сургууль төгсөж, нэхмэлчин боллоо гэхэд ахин дээд сургуульд орох бүрэн боломжтой. Харин, зарим талаар дөхөмтэй ч байж мэднэ гэж ярьсанд Хорлоо түүний үгэнд итгэн,

	— Эндээ гэхэд би сайн мэдэхгүй, аминдаа мунгинаж л сууна. Өнөө маргаашийн хэд гурван мөнгө ч яамай, алс нь охин минь газардахгүй л явбал болох нь тэр гэж бодогдоод, гайхахдаа аль ч учраа олохгүй л байна. Хэрэв алс нь зүгээр юм бол тэр сургуульд орсон ч яах вэ? Өөрөө дуртай байгаа юм хойно хориод ч яах вэ гэж хэлэв.

	Хулан хөнгөн үйлдвэрийн техник мэргэжлийн сургуульд ороод, гэр сургууль хоёрын хооронд хоёр гурван км газар өдөр бур явган алхдаг байлаа.

	— Миний охин автобусанд сууж бай. Үргэлж явган яваад, ядарч орхино гэж эхийнхээ үглэж дуулахад,

	— Явган явахад хичээл дээр ядарсан бие амардаг гэж хэлээд, үгэнд нь ордоггүй байжээ.

	Охин нь техник мэргэжлийн сургуульд ороод, сайн сурч сахилга бат сайтай, үе тэнгийнхэн дундаа буурь суурьтай гэгдэн багш нартаа тоогдсонд Хорлоод айх, баярлах хоёр аанай л зэрэгцэв. Тэр охиндоо «амьтан хүний хараанд орж гялалзах гээд яах вэ. Хүмүүс ямар байна, тэдэнтэй л адил байхыг хичээ. Олноос ялгарах гээд юу хийх вэ» гэж захина.

	Энэ үг Хуланд ямар утга санаатай болох нь ойлгогддоггүй байлаа. Тэр хэрэгтэй, хэрэггүй юмаар ээжтэйгээ маргалдаж, түүний санаа сэтгэлийг үймүүлэхээс зайлсхийж, тэвчин өнгөрүүлж сурсан учир зарим зүйлийн учир явдлыг мэдэх гэж улайдаггүй байж.

	Харин, гэр орондоо ч юм уу, сургууль дээрээ ч юм уу, хаана ч байсан аль болохоор сэргэлэн цовоо, баяр баясгалантай хэвээр байв.

	Тиймээс сургууль дээрээ «сэргэлэн бор» гэдэг нэртэй байжээ. Хулан суралцахын зэрэгцээ үйлдвэрт дадлагын ажил хийж өдөр хоног түргэн өнгөрөхийг огт анзаарсангүй.

	Долоодугаар сарын цэлмэг өдрийн хурц наранд замын хажуугийн бүдүүн бүдүүн улиасны далбагар ногоон навч өнгөрсөн шөнийн борооноос тогтсон усаа гялтгануулан өнгө жавхаатай харагдана. Хулан дэврүүн сайхан санаа сэтгэлтэй, хурдан хурдан алхсаар нэхмэлийн үйлдвэрийн хаалгаар орлоо. Түүнийг боловсон хүчний хэлтсийн эрхлэгч ахимаг настай хүн нүдний шилэн дээгүүрээ ажин баахан харсны дараа,

	— Сургууль төгсөж, мэргэжлийн үнэмлэх авах гэдэг сайхан хэрэг. Энэ бол амьдралын зам дээр хөлөө тавилаа гэсэн үг. Харин тэр амаргүй замаар явж чадах уу, үгүй юү гэдгийг ажил л шийднэ дээ. Ажилдаа хариуцлагатай, сайн байхын тулд хуучин ахмад хүмүүсээс дандаа залхуугүй сурч байх хэрэгтэй гэж захив. Боловсон хүчний хэлтсийн эрхлэгчийн үг анхандаа жаахан инээдэмтэй юм шиг санагдсан боловч Хулан түүнийг ил гаргалгүй нуун өнгөрүүлж, үргэлжийн бичиг цаасанд дарагдан ялимгүй мунгинуу болсон тэр хүнд,

	— За гэж ганц үгээр хариулав.

	Хулан техник мэргэжлийн сургуульд сурч байхдаа нэхэгч машин дээр дадлага хийж, энэ завсар ямар ч ахмад нэхмэлчнээс дутуугүй ажилладаг болсон тул онол мэдлэгээр өөрөөс нь дутуу, ажил хийхийн хувьд гэвэл илүү гарч гавих юмгүй тэдгээр хүмүүсээс сурах нь өөрт нь тийнхүү инээдэмтэй санагджээ.

	Түүнийг үйлдвэрт дадлагын ажил хийж байхад багшилж байсан нэртэй нэхмэлчин Цэндсүрэнг хэтэрхий аажуу тайван хөдөлгөөнтэй гэж тэр дотроо зэмлэдэг байлаа. Түүний бодлоор бол Цэндсүрэнгийн хийдгийг хийж чадахаас гадна, мэддэгийг тэр өөрөө мэднэ.

	Тэгээд нэхэгч машины ажиллагаа болон нэхмэлчний ажил төрөл түүнд нэгэнт тодорхой ойлгогдож байхад ахмад хүмүүсээс сайн сурах хэрэгтэй гэсэн нь илүү үг шиг бодогдсон байжээ.

	Хуланг үйлдвэрийн хамт олон ёстой нижгэр хүлээж авлаа. Цехийн ажилчид, инженер техникчдийн ёслолын цуглаан хийж, ажилчны пропускийг1 алдарт нэхмэлчин Цэндсүрэн түүнд гардуулж өгөв. Бүх насаараа үйлдвэрт ажиллан, ажил амьдралын дурсгалт урт зам туулсан буурал санчигтай, туранхай жижигхэн биетэй Цэндсүрэн ажлын пропуск Хуланд хүндэтгэлтэй гардуулан өгч, эхийн сэтгэлээр баярлан үнсээд:

	— Өнөөдрийг үргэлж санаж яваарай. Чи одоо ажилчин хүн боллоо шүү. Энэ бол их аз завшаантай хэрэг. Алдар гавьяа, нэр, төр, аз жаргал олон юм чиний урьд, чамайг хүлээж байна. Бүх юм чамаас өөрөөс чинь шалтгаална гэж хэллээ.

	Цехийн ажилчид ингэж хүлээж авна гэж огтхон ч төсөөлөхгүй явсан Хулан эд бол миний төсөөлөн бодож байснаас шал ондоо улс юм. Цэндсүрэн багш харахад хэчнээн энгийн атлаа ямар их ухаантай үг хэлдэг юм бэ! гэж бодлоо.

	Энэ өдөр Хулан нэхэгч машинаа хүлээн авч, үдээс хойш ажиллалаа. Яагаад ч юм бэ гар хуруу нь чөлөөтэй хөдөлж өгөхгүй, өөрийн нь бодож санаж байснаас их л өөр байв. Огт бодоогүй энэ байдалд бантаж сандран тэвдэхэд тасарсан утасны үзүүр ч олдохгүй зовооно. Ингэж мунгинаж байхыг нь хажуугийн нэхмэлчид нүд салгахгүй ширтэн харж, зарим нь шоолж байх шиг бодогдоно. Гэтэл хэн ч түүнийг ширтэн харж шоолсонгүй, зөвхөн л санаа сэтгэлд нь ингэж бодогдсон байжээ.

	Хүмүүс цөм ажилдаа улайран нэхмэлийн машинууд саадгүй, эрчимтэй ажиллана. Тасарсан утас залгах гээд өөрөө нэг утас тасалж орхисондоо сандарч байсан Хулангийн тохой дээрээс нэг юм зөөлхөн татахад эргэж харвал Цэндсүрэн байлаа.

	Тэр Хуланг хажуу тийш нь болгож, тасарсан утаснуудыг доор нь залгаж өгөөд,

	— Сэтгэлээ дарж тогтуухан ажилла! Яарч, сандрах хэрэггүй. Тайван эвийг нь олж хийвэл сайн байдаг юм гэж зөвлөөд, Хулан дадлага хийж байхдаа үүнээс илүү ажилладаг байсныг санав. Тэгээд нэгэнт ажилчин болсон хойно яаж ажилласан ч яах вэ хэмээн бодож байх вий гэхдээ айдас нь хүрч, — Охин минь санаа амарч болохгүй шүү. Тэгвэл л хамаг юм бишдэх тийшээ ханддаг юм. Энд чинь насаа элээж байгаа хэр нь бид ч ер санаа амарч тайвширдаггүй юм гэж зөвлөв.

	Юунаас болоод, ингэж мунгинаж байгаагаа Хулан хүнд хэлэх нь байтугай өөрөө ч мэдэхгүй байв.

	Ингэж шившгээ тарьдаг байжээ гэж бодоход Хулангийн хамаг бие мэдээ алдан бадайрч хоёр нүд нь бүрэлзэнэ. Тэр зүрх зориг муутайхан дорой дуугаар,

	— Цэндсүрэн эгч ээ, өнөөдөр нэг л хачин байна. Юм бүхэн миний бодсоны эсрэг болж, бээрчихсэн юм шиг гар хуруу ч хөдлөхгүй, нэг л биш ээ гэж гомдонгуй хэлэхэд,

	— Маргаашаас дасна биз дээ. Сэтгэл их хөдөлж, яарч тэвдсэнээс ч тэгж байж болох юм. Суурь машин дээр ажиллаагүй удсанаас төсөөрсөн ч байж мэднэ гэж хариу өгүүлэхэд нь,

	— Сонин юм даа гэж итгэл султайхан дуугарчээ.

	Сэтгэлийн догдлол, ажлын төсөөлөл аль аль нь Хуланд нөлөөлжээ. Орой ажил тарахын өмнөхөн л гар хуруу болон нэхэгч машин нь түүнд дуулгавартай захирагдах хандлагатай болов. Ээлжийн мастер нүдээрээ инээмсэглэсэн, гаднаас нь харахад хатуу ширүүн шаардлагатай, зарчимч, ам хэл хурцтай гуч эргэм насны хүн Хулантай нэхэгч машины дэргэд уулзахдаа,

	— Чи машинаа сайн цэвэрлэсэн биз? Дутуу дулимаг юм орхисон байвал дараагийн ээлжийн хүн яриа хөөрөө гаргаж бөөн шуугиан дэгдээнэ гэж мэдээрэй гээд нэхэгч машины дээгүүр, доогуур шагайн харангуут, 

	— За ямар байна вэ? Ажиллаад байж болмоор байгаа биз? гэж асуулаа. 

	— Болно гэж Хуланг нам дуугаар өгүүлэхэд,

	— За юунд санаагаар уначихаа вэ? Урамгүй дуугарч байх чинь гээд Хуланг ажлын тааруухан эхлэлтийн тухай ярихад тачигнатал инээж, ийш тийшээ хүний нүд харуулдан ажиглаад, ойр орчим хүнгүйд санаа амарсан байдалтай өрөөсөн нүдээ аньж дохиод, 

	— Зүгээр, би чамайг сайн дэмжинэ. Харин, чи намайг ойлгох юм байгаа биз гэж хэлэв.

	Юу гэсэн үг болохыг нь гүйцэд ухаж мэдээгүй ч гэсэн Хулан тэр үгний цаана ямар нэг шударга бус санаа нуугдаж байна гэдгийг дотроо тааварлаж,

	— Надад бусдын дэмжлэг хэрэггүй ээ. Өөрөө чадвал ажил хийнэ, эс чадвал гарна гэж хэлсэнд мастер түүнийг аяар ярь гэж дохио өгөөд, цехээс гарахад нь уулзъя гэж хэлэв. Хулан дараагийн ээлжийн хүнд машинаа хүлээлгэж өгөөд, гадагш гартал үйлдвэрийн хаалганы дэргэд ээлжийн мастер хүлээн зогсож байлаа. Яасан хачин хүн бэ? Дөнгөж өнөөдөр царай зүсээ харалцсан байж, улаан цайм юм болж байх шив дээ? Ер нь энэ хүн яах гээд байгаа юм бол? гэж бодсон Хулан зориуд түүнийг хараагүй хүн болж, хажуугаар нь явж өнгөрөхийг хичээв. Гэтэл мастер хэзээний сайн танилын ёсоор сугадаж аваад, толгойгоо гэдийлгэн алхлаа. Тэгээд түүнийг үг хэлэхээс өрсөж, 

	— Чи их томоогүй юм ярьж байна. Бусдын дэмжлэг надад хэрэггүй гэдэг чинь шал тэнэг үг. Дэмжлэггүйгээр хэн ч юу ч хийж чаддаггүй юм. Ер нь тэгээд ажилчин хүн гэдэг чинь хүнээр ч дэмжүүлдэг, хүнийг ч өөрөө дэмждэг байх ёстой... гэхчлэн ятгаж ярьсанд түрүүнд баахан өөр утгаар ойлгосон Хулан учрыг нь ололгүй эвгүй аашилжээ хэмээн дотроо гэмшсэн боловч түүнээ ил гаргаж хэлэхээс зовов.

	Мастер түүнийг автобусны зогсоол руу дөхүүлж өгч явахдаа үйлдвэрийн ажлын талаар олон юм яриад, зогсоолын дэргэд автобус ирэхийг хүлээх хооронд,

	— Бид хоёр сайн танил боллоо. Үүнээс хойш чи намайг үйлдвэрээс бусад газар Шарав гэж дуудаж бай. Мастер гэдэг яах вэ, ажил дээр хэрэглэдэг нэр л дээ. Олны газар бол тэгж дуудах нь эвгүй байдаг гэж сургамжилсны дараа гарыг нь чанга атган, 

	— За сайхан амраарай. Маргааш ажил дээр уулзамз. Аажуудаа чамд хэлж захих юм их бий гэж хэлээд, эргэж явлаа.

	Шарав санаснаас тийм ч өөдгүй хүн биш бололтой. Тэр шинэ хүн болохоор Хулангийн төлөө санаа тавьж байгаа биз. Бас ч мастер сайн дэмжвэл ажил сайн байж болох юм шүү гэж бодсон Хулан шугамын автобусанд яаран суужээ.

	Ажлын анхны өдөр эхдээ ярьж сонирхуулмаар юм хомсхонтой өнгөрсөн боловч Хуланд муугүй сэтгэгдэл төрүүлжээ. Тэр, ажил тарахын өмнө ажлын зүг чиг мэдэгдэн, хамаг юм гарт орж ирэх шиг болсон явдалд дотроо урамтай байв. Хашааны хаалган дээр тосон уулзсан ээж нь охиныхоо ядарсан царай зүсийг хараад,

	— Охин минь өлсөж цангав уу? Толгой нь өвдөөгүй биз, царай чинь тааруухан байх чинь? хэмээн асууж шалгаав.

	— Жаахан ядарсан гэж Хулан үнэнээ хэлэв.

	Маргааш нь Хулан ажилдаа зүгшрэн овоо болсон боловч сүүлийн цагуудад мөн л ядарчээ. Шарав түүн дээр хэдэн удаа ирсэн боловч нэхэгч машины дуу чимээнд юм ярьж чадсангүй.

	...Хулан өдрөөс өдөрт ажилдаа дадаж, хүмүүстэй танилцан ерөнхийдөө аятайхан байсан боловч өдрийн нормоо ихэвчлэн тасалдуулахад хүрч байлаа.

	Энэ явдал сэтгэлийг нь юунаас ч илүү зовоож, мастертай уулзахдаа,

	— Би яаж ажилласан ч төлөвлөгөөгөө биелүүлэхгүй юм шиг байна. Уул нь болмоор санагдах юм. Тэгсэн мөртөө хийхлээр нэг л явж өгөхгүй юм гэж Хулан ярилаа.

	Шарав угийн онигор нүдээ бараг үзэгдэхгүй болтол инээж, Хулангийн мөрөн дээр гараа тавиад,

	— За тэр, би чамайг ажилд орсон анхны өдөр юу гэж хэлж байсныг санаж байна уу? Тэгэхэд чи юу гэж их зан гаргаж байлаа. Надад бусдын дэмжлэг хэрэггүй гэж байснаа санаж байгаа биз. Би тийм хүйтэн дотортой юухан дээр ч тооцоо боддог хүн биш л дээ. Анх удаагийн юмыг уучилж бололгүй яах вэ. Харин, үүнээс хойш бол гэмтэй гэж мэдээрэй хэмээн тоглоом хийснээ царайгаа төв болгож, 

	— Дараагийн долоо хоногоос чи төлөвлөгөөгөө биелүүлдэг болно оо, гайгүй гэж шулуухан хэлэв.

	— Яаж? гэж Хулангийн асуухад,

	— Би чамайг дэмжинэ гэж битүү үг хэлжээ.

	Маргааш нь мастерын тушаасан ёсоор тэргүүний нэхмэлчин Цэндсүрэн Хулантай хамт нэг машин дээр ажиллалаа. Харахад удаан юм шиг атлаа Цэндсүрэнгийн сандарч тэвддэггүй, зогсож саатдаггүй нэгэн жигдийн ажиллагаа тун хялбархан амжилтад хүрч байв. Орой болж, ажил тарахад нормоо бараг зуун тавин хувь биелүүлчихсэн байсан тул Хулан гайхсандаа дуу алдан инээж, 

	— Цэндсүрэн эгч ээ, энэ чинь юу болж байна аа? Бид хоёр өнөөдөр тийм сүрхий ажиллачихсан гэж үү? Арай ч ийм их ажил хиймээргүй юм гэсэнд Цэндсүрэн түүний өмнөөс инээмсэглэн харж,

	— Чи юунд нь эргэлзэж гайхаад байна вэ? Өөртөө итгэхгүй байвал мастерыг дуудаж ирүүлээд, шалгаж үз л дээ. Хийсэн ажил хийснээрээ л байна гэж хэлэв.

	Хулан түүний чихэнд тонгойн байж,

	— Итгэхгүй юм алга. Харин, бараг хуучин янзаараа ажилласан хэр нь ийм их ажил хийсэндээ л гайхаж байна. Мэдээж хэрэг, энэ бол таны л ач. Хэрэв дандаа ингэхгүй юмаа гэхэд хааяа ч гэсэн ийм байдалтай ажиллах юм бол сайхан л байна гээд ажил дуусах болсон учир бусдын нэг адил Хулан машинаа зогсоож цэвэрлэгээ хийж эхлэв.

	Нэхэгч машиндаа цэвэрлэгээ хийх зуур, багш, шавь хоёр ажил төрлийн яриа эхлэв.

	— Чи хүчээ зөв зарцуулж, жигдхэн ажиллаж сураагүй байна. Тэгсэн дээрээс үдээс өмнө овоо ажиллаж байснаа сүүл тийшээ сульдаж ядраад, хөдөлгөөн чинь удаашраад зогсохгүй, анхаарал чинь суларч байна. Бас санаа сэтгэлээ тогтуун нэгэн хэмжээнд байлгаж чадахгүй байгаа явдал ажилд чинь муугаар нөлөөлж буйг санах хэрэгтэй. Хамгийн гол нь хүчээ зөв зарцуулж, тайван сийрэгхэн ажиллах л зүгээр байдаг гэж Цэндсүрэн зөвлөж байтал Шарав хүрээд ирэв.

	Тэр сайхан зантай, малилзтал инээж, хоёр хүүхний ажлын амжилтыг өндөр үнэлэн,

	— Багш, шавь хоёр ч аргагүй гар нийлдэг улс юм даа. Нэг машин дээр ажилласан ч төлөвлөгөөгөө давуулаад л байх нь байна шүү гэж тэднийг хөөргөн магтав.

	Шарав машиныхаа тоос, шороог нямбайлан арчиж байгаа Хуланд ойртож очиж,

	— За тэгээд аль хэр их юм сурав даа? Өнөө сурч байх үеийн дадлага хийхээс шал ондоо байгаа биз? Бие даагаад, суурь машин дээр ажиллана гэдэг чинь амаргүй зүйл шүү гэж ярилаа.

	Шаравын хэлсэн үнэн байсан учир Хулан түүнийг өөрийн нь талаар ийнхүү анхаарал тавьж тусалсанд дотроо баярлав.

	— Нээрээ л тийм юм аа. Уул нь надад хамаг юм мэдэгдээд л байх шиг санагдах юм. Тэгсэн мөртөө ажиллахаар нэг л санаанд хүрч өгөхгүй зовоогоод байна.

	— Мэдсэн юм гарт ортлоо бас ч зай бий. За чи маргаашаас Цэндсүрэнгийн арга барилаар ажиллаад үз л дээ. Харж мэдэхэд амархан, харин тэр ёсоор ажиллаж сурахад хэцүү гэж манайхан ярьдаг. Гэсэн ч хэцүү юмнаас айж ухардаггүй, хийж сурдаг зантай улс даа.

	Одоо бол мастер түүнд элдэв өнгийн санаа цухалзуулсан, шалиг зантай хүн биш, үйлдвэрийн газрын хариуцлагатай ажилтан, шинэ хүнийг ажилд сургахын төлөө үнэхээр санаа тавьдаг хүний юунд ч нугаршгүй зан байдлыг санагдуулж, айдас төрүүлж байлаа.

	Цэндсүрэнг нүдний булангаар битүүхэн харуулдаж байсан мастер түүний ялимгүй хөндийрөх нэг далимыг ашиглан Хулангийн чихэнд,

	— Чи эндээс гараад, манай өрөөгөөр ороод гараарай гэж хэлмэгц хариу өгүүлэхийн завдалгүй холдон явжээ.

	— За чи машинаа дараагийн ээлжид хүлээлгээд өгчих. Би өөрийнхөө машин дээр очих хэрэг байна. Маргааш ганцаараа бие дааж ажиллана шүү дээ. Одоо чамд торох юм алга. Дажгүй гэж хэлээд, Цэндсүрэн өөрийн нэхэгч машин дээр очихоор явжээ.

	Хулан машинаа шөнийн ээлжийнхэнд хүлээлгэж өгөөд цехийн хаалгаар гарах гэснээ мастерын хэлснийг гэнэт санаж, өрөөний нь хаалгыг аймхай татаж шагайвал Шарав,

	— Ороод ир, би чамайг түрүүнээс хойш хүлээж сууна гээд их л найр тавин угтлаа,

	Хуланг хөл дээрээ гэтэн явж ороход, ширээний өмнөх сандал тийш зааж,

	— Суу. Хоёул хэдэн үг сольё. Би баахан хамаагүй ярьж сурчихсан хүн байгаа юм. Уучилна биз дээ гээд түүнээс ажил төрөл, аж амьдралын тухай сонирхов.

	Эдгээр асуудлыг Шаравт тодорхой мэдээлж байсан боловч тэр яриа эхлэхийн шалтаг болгож, ийм юм асуужээ.

	Хулан түүнд хүүхдийн гэнэн зангаар асуусан бүгдэд нь нууж хаах юмгүй тодорхой хариулав. Шарав түүнийг уярангуй нүдээр ширтэж, дараа нь гүн санаа алдан,

	— Чи ч хүндхэн л амьдралтай хүн юм даа. Ажил энд, гэр хотын төвд автобусаар аялсаар байгаад цалингийнхаа хамгийг өгчихнө гэсэн үг. Урин дулаан цагт ч яах вэ, харин өвлийн хүйтэнд л яггүй дээ. Тэгээд ямар дандаа өдөр ажил хийх биш гэж хэлэв.

	Шаравын энэ үг Хулангийн одоо хэр огт сэвгүй явсан санаа сэтгэлд шинэ бэрхшээл буй болгов. Тэр санаа зовнин, дуугүй суулаа. Мастер Шарав орон байрны асуудал тун хэцүү байгааг чамд тайлбарлаад яах вэ. Харин, чамайг бол тохитой байранд оруулахын төлөө бүх л хүч, бололцоогоо дайчилна гэв. Тэгвэл мастер минь гялайлаа гэсэн үг. Ажилдаа ойрхон, бас тэгээд уурын халаалттай байранд сууна гэдэг хэчнээн сайхан байх вэ. Ээж минь ёстой баярлана даа гэж Хулан сэтгэл ихэд хөдлөн хэлсэнд Шарав өөрийгөө үнэ хүндтэй болгох гэсэн мэт мушилзаж 

	— Шарав мастер аргалахаа хүрвэл бас ч хэрийн юмыг болгодог л хүн дээ гэж өгүүлээд, — «Төрөөгүй хүүхдэд төмөр өлгий» гэж бүтэх, бүтэхгүй нь мэдэгдэхгүй юмыг хүнд ярих хэрэггүй шүү. Манай хүүхнүүд тийм амар хүмүүс биш, нэг л юмны зах зухыг дуулбал түймэр шиг л дүрэлзүүлнэ гэж мэдээрэй. Түүнээс гадна орон байрын хувьд гачигдалтай хүн ч бий гэж ярилаа.

	Хулан түүний залирхаг нүдний харцтай мөргөлдөхөөс зайлсхийн цонх руу хараад,

	— За мэдлээ. Одоо би явах уу? гэж асуулаа.

	Хулангийн сэтгэлийн хөдөлгөөн намдсаныг ойлгож мэдсэн Шарав мастер,

	— Чи дотроо бүтнэ гэж итгэж яваарай. Би чамд заавал бүтээж өгөх санаатай байна. Харин, чи надад болбол өдөр бүр сануулж байсан ч би уурлахгүй. Ажилд дарагдчихаад, заримдаа юм мартах гэж жигтэйхэн болжээ. Гэхдээ чинийхийг мартахгүй ээ гэж хэлсэнд Хулан баярлаж,

	— Мастер минь, та тэгж тус болох юм бол би хэзээ ч мартахгүй шүү. Би таныг анх буруу ойлгож, жаахан эвгүй үг хэлж орхисондоо гэмшиж байна хэмээн тэрхэн үед сэтгэлд орсноо хэлэв.

	Шарав зөөлөвчтэй модон сандлаа налж, нарийн ажиглавал буурь суурьтай гэдийж суугаад, халаасаа уудлан янжуур гаргаж, яаралгүй асааж татах зуур, багадаа ядуу зүдүү амьдралд гачигдуу байсан тухайгаа сэтгэл уяртал ярилаа. Мастерын өрөөнөөс гарч, эртхэн харих сан гэж яаран өндөлзөж байсан Хулан түүний яриаг сонсоод «над шиг зовлон үзсэн хүн юм, хөөрхий. Надад туслах гэж гүйгээд байдаг нь үүнтэй холбоотой ч байж болох юм. Ер нь тийм болж таарлаа. Ажлаа сайн хийж, энэ хүний итгэл найдварыг алдагдуулахгүй байх сан» гэж бодож суулаа.

	— Та бид хоёрын амьдрал, бага нас минь зарим талаар их адилхан юм байна гэж Хуланг хэлэхэд,

	— Тийм үү? Тэгвэл чи бид хоёр бие биедээ тус болох нь зүйн хэрэг л дээ. Яагаад ч юм бэ, мэдэхгүй, би чамд туслах сан гэж эртнээс бодох болсон юм. Үүнийг гэрчлэх юм бас надад бий гэж үгээ сунжруулах хоорондоо халааснаасаа гялгар нүүртэй гоёмсог хэтэвч гарган, дотроос нь нэг жижигхэн гэрэл зураг авч үзүүлэв. Шингэвтэр үсээ задгай тавьж авхуулсан тэр зураг анхандаа их танил хүн шиг Хулангийн нүдэнд туссан бөгөөд лавлаж харвал сурч байх үедээ зуны амралтаар хотын гэрэл зургийн газар авхуулсан өөрийн нь зураг байв.

	Өөрийнхөө зургийг үзээд Хулангийн царай улайв. Тэр урт хар сормуустай, аливаа арга заль гэгчийг мэдэхгүй, ариухан торомгор нүдээр Шаравыг гайхан харж, энэ зураг ямар замаар таны хэтэвчинд орсон бэ? хэмээн асуув.

	— Үзэж гүйцсэн бол наад зургаа надад өгчих. Би хадгалж явъя. Харин, чи сонсож бай, энэ зураг яаж надад ирснийг би чамд хэлж өгье гээд Шарав гараа сунгав.

	Хулан зургийг буцааж өгөөд, түүний ярихыг хүлээж суув. Тэгтэл Шарав суудлаасаа босож,

	— Би ч явлаа. Хэрэв чи сонирхож байгаа бол замдаа ярья. Өнөөдрийн хувьд би чамайг гэрт чинь хүргэж өгсөн ч болох байна гэв.

	Шөнө гудамжид анир чимээгүй, дүлий дүнсгэр нэг л эвгүй байлаа.

	— Би ахындаа очоод унтчихна. Манай ахынх танай арын гудамжид байдаг юм билээ. Хоёул дөт замаар дүнгэр, дангар ярьсан шиг алхъя гэж Шаравын хэлэхэд ажилчдын автобуснаас нэгэнт хоцорсон Хуланд зөвшөөрөхөөс өөр зам байсангүй.

	Шарав үйлдвэрийн тухай, ажилчдын тухай ээлжийнхээ хүүхнүүдийн хэн нь ямар ааш зантай, хэн нь ямар нөхөртэй болох тухай, дарга нарыг хэний нь яаж аргалбал амархан байдаг тухай олон юм яриад,

	— Алс нь чи ондоо ажил бодоход зүгээр дээ. Манай ээлж ч төлөвлөгөө норм үргэлж тасарч, авдаг цалин гэж хамгийн адагт нь явдаг юм. Тэгэхлээр хүн тогтож ажиллахад хэцүү. Хэдэн сар ажиллаад л ажлаас чөлөөлж өгөөч, амьдралаа бодолгүй горьгүй нь гээд өргөдөл бариад ирэх нь тэр. Тийм хүмүүсийг харсаар байж яаж ч бариад байх вэ? Аргагүй л ажлаас халах юм уу, өөр ажилд шилжүүлдэг юм. Чамд гэж хэлэхэд би ч биед аятайхан, цалин өндөртэй юм битүүхэн хайж л байдаг. Чи хүнд битгий хэлээрэй гэжээ.

	Өөрийн нь зургийн тухай сонин юм ярина гэж итгэснээс ийм юм ярина гэж зүүдлээ ч үгүй явсан Хулан түүний арчаагүй, залхуутай ярианд дургүйцэхдээ,

	— Ээлжийн ажил муу байна гэдэг чинь мастер л муу ажилласных байдаг байх даа. Миний бодоход нэхэх цех бол манай үйлдвэрийн зүрх нь баймаар юм. Эндээс амьдралаа бодож өөр ажилд шилжсэнээс эндээ ажлаа сайжруулбал дээр биш үү? Бидэнд бол тэгж явах эрх ч алга. Нэгэнт сургуулийг нь төгсчихөөд, замагтай ус эрж хайдаг усны шувуу шиг хэдэн мөнгөний ахиуг харж гүйх гэдэг ичгэвтэртэй байна гэж шүүмжлэх аястай өгүүлэв.

	Шарав дуугарсангүй. Тэр өмднийхөө хоёр халаасанд гараа хийж, бөгтийн алхана.

	— Та миний зургийн тухай яриач.

	— Чиний зургийг уу? Нутгийн таньдаг зурагчнаас авсан юм.

	 

	*

	 

	Сүүлийн үед Хулан, Шаравтай уулзахаас зайлсхийдэг болов. Хэдийгээр Шарав түүний ажил амьдралд юугаар ч гэсэн тус болохыг хичээж, хэрэгтэй гэвэл өөрийн биеийг зориулахад бэлэн байвч Хулан хөндий хүйтэн харьцана. Анх түүнийг орон сууц олж өгнө гэхэд баярлаж, бүх юмыг сайн талаас нь бодож байсан бол одоо өөрт нь юухан дээр ч тус хүргэх вий гэж айх болжээ. Тэгээд ч зогсохгүй, энэ хүйтэн дотортой, гаднаас нь харахад ажилд улайрсан дүртэй, үнэн хэрэг дээрээ ажлыг юуханд ч боддоггүй «балай хүн» гэж үзэн ядна.

	Хулангийн өөрт нь дургүйцэж, аль болохоор бултаж явдгийг мэдсэн Шарав дотроо гонсойвч цөхрөлтгүй дагаж нэхсэн хэвээр байлаа. Тэр нэг удаа Хулангийн замыг отож байж уулзаад,

	— Чи ч намайг тоохгүй болоо шив дээ. Уул нь би чамайг сайн ажилчин болгож, сайхан амьдралтай золгуулах сан л гэж бодсон юм. Тэр маань буруу болж байгаа бололтой гэхэд

	— Бид хоёрт таарч, нийлэх юм байхгүй гэж би бодож байна. Би таныг уужим сайхан сэтгэл гаргаж байна гэж бодоод, өөрийн анхны шударга үгийг буруудлаа гэж гэмшиж байсныг та лав санаж байгаа байх. Одоо бол тэр үгээ л дахин давтаж хэлмээр байна. Би бие даасан ажил амьдралын замд ороод удаагүй ч гэсэн юмны учир явдлыг төсөөлж байна л даа. Миний хойноос таны ингэж гүйдэг нь ямар ч утгагүй юм. Би бол хувийн ашиг завшаан хөөцөлдөж, нүүрээ хэзээ ч түлэхгүй гэж Хулангийн хүйтнээр өгүүлэхэд,

	— Чи залуу байна. Амьдрал гэдэг чиний гэнэн хонгороор мөрөөдөн боддогтой огт адилгүй, хатуу ширүүн байдаг юм. Хэрэв ухаантай, болгоомжтой байхгүй бол амьдралын шуурганд хэмх цохиулна гэж мэдээрэй гэсэнд Хулан маш их зэвүүцэн,

	— Хуурамч баг нөмөрч, хар амиа бодож буланд хоргодсоноос шуурган дунд яваад, хэмх цохиулсан нь надад илүү таатай санагдаж байна. Надад баян чинээлэг байдал, алдар нэр хэрэггүй, үнэн шударга ёс л хэрэгтэй. Ер нь та миний хувьд буруу ойлголттой байдаг бололтой. Би тантай амьдралын зам нийлэхгүй гэж эрт хэлсэн, одоо ч хэлнэ. Эрх тушаалаараа мэдэлдээ авах гэж оролдох хэрэггүй хэмээн ууртай хэлжээ.

	Шарав энэ яриаг цааш үргэлжлүүлэх хэрэггүй гэж үзсэн учир өөр юмны тухай ярихыг оролдов. Гэсэн ч ам хэлээ ололцож чадалгүй, харин ч Хулангийн дургүйг хүргэв.

	— Надтай ажил төрөлтэй шууд холбогдсон юмыг ярьдаг газраа ярьж байхыг танаас гуйя. Үүнээс хойш энэ мэтээр хаана дайралдсан газраа элдэв өнгийн юм битгий ярьж байгаач. Хүн ч юу гэж бодох юм билээ. Ийм илүү зан надад л тохирохгүй гэж хэлээд Хулан түүнээс салж явав.

	Шаравын царайд сүүдэр татан гунигтай болж, сэтгэл нь гонсойн үлдлээ. Тэр, Хулан зүв зүгээр байж юунаас ингэж өөрийг нь харж чадахгүй болсны шалтгааныг хэчнээн эрэвч олж чадахгүй зовов. Хэн түүнийг миний эсрэг хандуулж орхив. Тэр эзнийг олж түүнтэй хайр найргүй хатуухан тооцоо хийгээд алдагдсан аз жаргалаа эргүүлэн олж авах сан гэж Шарав сэтгэлдээ хязгааргүй хүсэмжилнэ.

	Тэр, Хуланг өөрийн гарт оруулах тухай түүнийг ажилд орохоос урьд бодож байсан зүйлээ орхиж чадсангүй...

	Шарав маргааш нь ажилдаа урамгүй хүрч ирлээ. Тэр өдөр бүр хийдэг ажлаа ёс төдий эхлээд. жижигхэн контортоо орж, ширээний ард ажлаа хийсэн дүртэй, бодлогоширч суутал цехийн дарга дуудлаа.

	— Ээлжийн ажил яагаад базаахгүй байна вэ?

	— Дарга минь цалин багатай болохоор хүн ажилд тогтохгүй юм.

	— Яагаад бага цалинтай гэж?

	— Юу ч гэж хэлмээр юм бэ дээ. Нэг талаас нь харахад бага ажилласан учраас бага цалин авч байна. Нөгөө талаас гэвэл ажлын саатал их байна.

	— Эд бүгд хэнээс болж байна гэж бодож байна вэ? Хэрэв ийм байдлаар ажиллавал ажлаас чинь... Тэгээд ч өнгөрөхгүй хатуу арга хэмжээ авна гэж бодоорой. Ажил ийм муу байхад яагаад түүнийг засах талаар санаачлахгүй байна вэ? Мастер гэдэг хэн бэ? Мастер гэдэг төлөвлөгөө, бүтээгдэхүүний чанарын хувь заяаг гартаа барьсан хүн. Мастер гэдэг ажилчдын бүтээлч хөдөлгөөн, их санаачилгын түлхүүрийг барьсан хүн. Гэтэл чи яаж байна вэ?

	Цехийн даргын шанааны судас гүрийж, гар хуруу нь чичирч байв. Хэр баргийн юманд уурладаггүй, хүнд итгэмтгий, энэ тайван хүний тэвчээр алдагдсан байжээ.

	— Чамайг ээлжийнхээ ажлыг өөд нь татах талаар санаа тавина гэж бодох хэрэггүй байжээ. Чи ажилчдын хүчийг зохион байгуулж, төлөвлөгөө биелүүлэхийн оронд нэр сүрээ хувийн ашиг сонирхолд ашиглах чинь дэндээд байна. Хүмүүсийн ажлыг буруу дүгнэж, цалин хөлсийг нь будлиантуулсан явдлаа хүлээх хэрэгтэй. Ер нь танай дээр ямар ч эмх замбараа байхгүй байгааг чиний ажлын хариуцлагатай холбох ёстой. Ямар санаа байна вэ? Түүнээ хэл! гэж аашлав.

	Шарав шал ширтэн, царайгаа улайлган гэмшсэн байдалтай дуугүй суулаа. Тэр үг сөрж хэрэлдсэнээс ингэвэл ашигтайгаар төгсөнө гэж дотроо таамаглажээ. Түүний энэ таамаг онов.

	Цехийн дарга түргэн зөөлөрч, дуугаа нам болгоод,

	— Хүмүүсээ хөдөлгөж үз. Энүүхэндээ гэхэд танай ээлж бусдаас хоцорч, цехийн ажлыг хойш татаж байна. Ирэх долоо хоногоос ээлжийнхний зөвлөгөөн хийлгэж ажил төрлөө сайн ярих нь зүйтэй. Алийн болгон урсгалаараа явах вэ? Энэ талаар чи баримт, үндэс сайтай товчхон сонсгол бэлтгэх хэрэгтэй. Зөвлөгөөнийг одоо ингээд ажилчдадаа зарлаж, хүн бүрийг сайн бэлтгүүл! Ёс төдий нэг нь баахан ерөнхий үгтэй илтгэл бичиж уншаад, бусад нь бушуухан дуусаасай гэж тэсэж ядан сонссон болоод өнгөрөх юм бол хэнд ч хэрэггүй. Дэмий цаг үрсэн хэрэг болно. Хамгийн гол нь хүмүүсээр үр ашигтай үг хэлүүлж, нуугдмал нөөц бололцоог илрүүлэн ашиглах явдал чухал байна гэж зөвлөв.

	Шарав тэмдэглэлийн дэвтэрт цехийн даргын хэлж зөвлөснийг их л хичээнгүй байдалтай тэмдэглэж аваад,

	— Зөвлөгөөн дээр хэн суух вэ? гэж асуув.

	— Хэн ч суусан яах вэ? Чадвал үйлдвэрийн удирдлагуудаас суулгахыг бодно өөр юмгүй. Явж ажлаа хий гэж цехийн дарга хэлэв.

	Шарав жижигхэн хавчиг өрөөндөө буцаж ирээд, урам хугаран хагас цаг хэр урвайж суув. Цехийн даргын хатуу зэмлэл сонссоны дараа ажил төрлийн хувьд олон юм хийж болохыг тэр ойлгож, удаа дараагийн үүрэг даалгаврыг нь аргацаан залилж өнгөрүүлдэг байсан нь буруу боллоо гэж ойлгосон боловч энэ удаагийн зөвлөгөөнийг яавал чимээ шуугиан багатай, нүдээ чичлүүлэхгүй өнгөрүүлэх вэ гэж дадсан зангаар арга ухаан бодлоо. Ингэж бодоход дотор нь уужирч, бие нь амсхийх шиг болов.

	Шарав ажил хэргээр өөр дээр нь орж ирсэн нэг ажилчны тавьсан асуудлыг шуурхай шийдэж, түүнийг явахад,

	— Цэндсүрэнг дуудчих, яаралтай ярих хэрэг байна гэж хэллээ.

	Хэрэв ээлжийн мастер буруудахад хүрвэл цехийн дарга ч буруудаж л таарна. Тийм сүрхий юм бол энэ завсар ажил хэргийн чанартай арга хэмжээ газар дээр нь авч болохгүй яасан юм. Ингэхлээр юуны өмнө шүүмжлэлийн голыг цехийн захиргаанд чиглүүлбэл зохино гэж тэр нэг арга бодож олсон байжээ.

	Цэндсүрэнг орж ирэхэд Шарав огт зэмлүүлсэн янзгүй инээд алдан угтаж,

	— За манай ганц итгэл найдвараар сонин юу байна даа. Хүн бүхэн чам шиг ажилладаг бол би зүгээр гэртээ сууж баймаар байна. Даанч чам шиг хүн ховор байх юм. Нэгэнт ажил хийж амь зуух гэж байгаа хойно олигтой ажиллавал аштай вэ хэмээн магтаалын үг урсгасны эцэст хөмсгөө зангидаж, ажлын төлөө санаа зовсон дүр үзүүлэн, 

	— Манай цехийн ажил, тэр дотроо манай ээлжийн ажил нэг л базаахгүй байна. Бид цаашдаа ингэж ажиллаж хэрхэвч болохгүй гэж би бодож байна. Чи юу гэж бодож байна вэ? гэв.

	— Бусад ээлж ч манайхаас ажлаараа хамаагүй түрүүлж байгаа л даа. Цехийн ажлыг манай ээлж л хойш нь татаж байгаа байх.

	— Тийм ч байж болох юм.

	— Эргэлзэх юм юу ч байхгүй. Яг тийм байгаа юм.

	— Ямар ч байлаа гэсэн ээлжийн ажилчдын зөвлөгөөн хийлгэж өгөөч гэж би цехийн даргаас гуйж байгаа юм. Зөвлөгөөн хийж ажлаа сайжруулахгүй бол төлөвлөгөө биелүүлэх аргагүй нь мэдээж хэрэг. Зөвлөгөөн дээр ганцхан дутагдал биш, ололт амжилтаа ч ярих нь зүйтэй. Хэрэв бид өөрийн ажлыг үнэлэхгүй бол бидний ажлыг хэн ч үнэлэхгүй шүү дээ. Ээлжийн ажил барагтайхан байгаа нь үнэн. Гэхдээ нарийн авч үзвэл үүнд чинь их учир шалтгаан бий. Цех олигтойхон хөдөлж, сайн чанарын түүхий эдээр хангахгүй бол бид яах юм. Чи ухамсартай хүн, миний үгийг зөв ойлгоно гэж би итгэж байна. Манай ээлжийн ажлын урагшгүй муу байгаагийн үндсэн шалтгаан нь цехийн захиргааны хариуцлагагүйгээс л болж байгаа юм. Тэгэхлээр чиний шүүмжлэлийн гол үзүүр нь цехийн ажилд оршиж байгаа дутагдалд чиглэвэл эцсийн үр дүнгийн хувьд илүү юм шиг бодогдож байна.

	Цэндсүрэн ээлжийн мастерын санааг ойлгосон боловч түүнийг энд эсэргүүцээд, ямар ч ашиггүй гэж бодож суув.

	Шарав яриагаа дахин үргэлжлүүлж, Цэндсүрэнг итгэсэн хүний дотночлох байдлаар дуугаа нам болгон,

	— Цаадуулдаа одоогоор зөвлөгөөний тухай хэлсний хэрэггүй цагийг нь болохоор би өөрөө зарлана. Харин, чи бол хэлэх үгээ сайн бодож яаралгүй бичих нь зүйтэй. Би түүний чинь үзэж засаж өгсөн ч болно. За ийм шив дээ. Чамд хэлэх юмгүй бол явах замдаа Хуланг над дээр дуудчихаарай. Түүнтэй уулзаж ярих юм байна гэсэнд Цэндсүрэн түүний өөдөөс харж,

	 — Одоохондоо юу ч хэлэх вэ дээ гэв.

	Шарав Хуланд дээрхийн адил төстэй юм яриад, 

	— Бидний хоорондын явдал ажил төрөлд хамаагүй учир зөвлөгөөн дээр ярих хэрэггүй. Хэрэв тиймэрхүү юм цухуйлгавал зөвхөн ээлжээр хязгаарлахгүй үйлдвэрээр дорхноо шуугина гэсэн үг. Хүнд хэлэх албагүй нууц гэж байх ёстой. Тийм нууцыг бол ямар ч цагт хадгалж чаддаг байвал зохино гэж хэлэв.

	Хулан түүний энэ үгэнд эгдүүцэж, хүйтнээр инээгээд,

	— Тэгээд та юу гэх гэсэн юм бэ? Ингэж хэлэх шүүмжлэх үг зааж өгөх юм бол ямар зөвлөгөөн болох вэ? Би л ийм зөвлөгөөнийг мэдэхгүй юм байна гэсэнд Шарав аргадаж,

	— Чи битгий юм болгон дээр шаралхаад бай. Хамаагүй тэгж болдоггүй юм гэжээ.

	Шаравын хэдэн өдөр шөнө толгойгоо мансууртал сууж, ардын зүйр цэцэн үгээр чимж бичсэн олон хуудас илтгэл өөрийн нь бодсоноор түүнийг аварч чадсангүй. Түүнийг дуугаа өндөр нам болгон авьяаслаг жүжигчин хүн шиг илтгэж байхад хүмүүс үе үе инээлдэж байсан боловч санал шүүмжлэл тавих үед тэр инээдэм, хөгжөөн нь ул мөргүй арилжээ.

	Тэгэхдээ өөрийгөө хамгаалуулахаар санал шүүмжлэлийн чиг урьдчилан хэлж өгсөн тэдгээр хүмүүс нь түүнийг баллаж орхисныг яана. Энэ удаа ээлжийн ажилчдын зөвлөгөөнд огт уриагүй байхад, үйлдвэрийн дэргэдэх намын үүрийн нарийн бичгийн дарга ирж суусан нь Шаравын сэтгэлийг юугаар ч тайтгаруулах аргагүй түгшүүлж байлаа.

	Намын үүрийн дарга түүнийг илтгэл тавихад сэтгэл дундуурхан байдалтай ярвайсхийж сууснаа хүмүүсийн санал шүүмжлэлийг сонсохдоо тэдэнтэй илэрхий санал нийлж байгаа шинжтэй царай нь гэрэлтэн, тэмдэглэлийн дэвтэрт ямар нэгэн зүйл анхааралтай тэмдэглэн байн, байн толгой дохиж, амандаа юм хэлж харагдана. Цехийн дарга ч ялгаагүй, ажилчдын санал шүүмжлэлийн хойноос ухаан тавьж суув.

	Тэд хэн нь ч Шаравтай ярих зав чөлөөгүй, хамаг анхаарлаа ажилчид тийш хандуулж байсан тул Шарав өөрийнхөө ганцаардмал байдалд сэтгэлээр унаж байв.

	Цэндсүрэн ээлжийн ажлын доголдол, дутагдлын талаар нүүр хийх газаргүй болтол хатуу ширүүн үгээр ярьсан атлаа цех рүү хандсан ганц ч үг цухуйлгасангүйд дотроо гайхаж суусан Шарав түүнийг нүдний булангаар ууртай харав. Хэлэх үгээ дуусаж байсан Цэндсүрэн гэнэт санаа авсан мэт залган авч,

	— Одоогоор цех рүү түлхэх зүйл манай ээлж дээр байхгүй гэж бодож байна. Яагаад гэвэл бид юуны өмнө ээлжээсээ хамаарах бүх юмыг шаардлагын хэмжээнд хүргэж хийх ёстой. Миний бодоход ээлжийн мастер аахар шаахар юмаар өдөр хоног барж, жинхэнэ хийвэл зохих ажлаа хийхгүй байна. Мастер хүн зөвхөн аливаа асуудлыг дээш, доош нь дамжуулагч байж таарахгүй. Гэтэл Шарав мастер яг л дамжуулагч хийгээд сууж байна. Ээлжийн төлөвлөгөө биелсэн, биелээгүй түүнд адилхан байдаг. Бас хүнийг ажил дээр нь тогтворжуулж, мэдлэг мэргэжлийг нь ахиулахын оронд дургүй бол яв л даа гэх байдлаар харьцдаг, ийм дутагдлаас болж манай ээлжийнхэн ажилдаа дур сонирхолгүй, итгэл багатай байдаг бололтой. Манай мастерт сайн муу ажилласан хүний ялгаа байдаг гэж үү? Гэтэл одоо чинь хүн бүр адилхан, жигд ажиллахгүй байгааг хэн ч мэднэ.

	Шарав суудалдаа хавчганаснаа цаг руугаа хялалзан, 

	— Цаг боллоо. Дараагийн хүн гэж чанга хэлэв.

	Цехийн дарга, намын үүрийн дарга хоёр хоорондоо нэг юм шивнэлдэн яриад, үгээ дутуу орхих гэж байсан Цэндсүрэнд,

	— Ярь, ярь гэж зөвшөөрөл өглөө. Цэндсүрэн шүүмжлэлээ үргэлжлүүлж,

	— Шарав бол ажил хэрэгч бусаас гадна зарчимгүй аашлах дуртай хүн юм. Үүнээс болж ажилчдын дунд нэр хүндээ алдаж, зарим хүн түүний үгэнд орохгүй, эцэс сүүлдээ ажлаас гарахад хүрч байна. Өнөөдөр болсон нэг явдлыг энд сонирхуулж хэлэхэд л ээрэгч машины гэмтэл засаж байсан слесарийг ямар ч шалтгаангүй ам хэлээр доромжилж, хэрүүл өдсөнөөс бүхэл өдөр ажил саатлаа. Өөртэйгөө үг сөргөсөн хүнийг дотроо тооцоолж, ямар нэг зүйл дээр заавал дөнгөхийг бодож явдаг гэж манайхан ярьдаг. Би үүнийг үнэн гэж хэлнэ. Ажиглаад байхад иймэрхүү явдал нэг бус удаа болсон юм. Иймээс манай ээлжийн ажлыг сайжруулах ажлыг хамгийн түрүүнд мастераа засаж залахаас эхлэх нь зүйтэй болов уу гэж бодно. Нууж хаалгүй хэлэхэд ийм байна. Алийн болгон тэвчих вэ гэв.

	Ажилчид Цэндсүрэнг талархсан нүдээр харцгаан, зарим нь толгой дохиж байлаа.

	— Шарав бол яагаад ч мастер хийж амжихгүй хүн л дээ. Ажлаа мэдэхгүй нь яах вэ, аажимдаа сурдаг л юм байгаа биз. Үүнийг уучилж болно. Харин уучилж болшгүй нэг дутагдал түүнд бий. Тэр нь юу вэ гэвэл ажилчин хүний зүрх сэтгэлгүй хүн байгаа юм. Бусад юм гайгүй, энэ чинь гол юм шүү дээ. Ажилчин хүний санаа сэтгэлтэй болоогүй цагт ер урагшаа явахгүй гэж нэг ахимагдуу настай нэхмэлчин хажуу дахь хүндээ шивнэн ярихад цаадах нь анхааралтай сонсоод,

	 — Ёстой, үнэн үг. Манай мастерын гол дутагдал гэж хариу хэлэв.

	Шарав их халууцсан янзтай царай нь минчийтэл улайж, хамар дээгүүр нь хөлс бурзайн, гэм буруутай хүний гөлгөнөсөн нүдээр ийш, тийш харж одоо юу ч болсон өнгөрсөн гэж бодсон байдалтай сууна.

	Тэр Цэндсүрэнгийн шүүмжлэлийг сонссон даруйдаа аазгай нь хөдөлж, түүний гаргасан алдаа дутагдлын талаар бүртгэн бодоод шальтай юм олоогүй учир урам нь хугарч байв.

	Гэтэл бусад хүмүүсийн шүүмжлэлд Цэндсүрэнгийн зөв болохыг баримтаар баталж, мастерын хариуцлагагүй, санаачилгагүй байдал олон ажилчдын дунд хөдөлмөрийн бүтээмжийг дээшлүүлэх ажил зохиодоггүй тухай тодорхой гарчээ.

	Хулангийн шүүмжлэл олны анхаарал татлаа. Хүүхдийн зан төрхөөс гүйцэд салж чадаагүй энэ охин ажилчин хүний байр сууринаас шүүмжилж,

	— Манай ээлжийн ажилд салан задгай байдал ноёлж, хувийн үзэл ихэдсэнээс хамаг сайн юманд садаа болж байна. Миний бодлоор бол юуны өмнө хүмүүсийн ажилд тавих хяналтыг нарийн болгомоор санагдаж байна. Зарим хүн цагтаа ажилдаа ирж, цагтаа ажлаасаа тарж байгаа хэр нь хийж бүтээсэн юм үнэхээр чамлалтай, ажлын цагийн ихэнхийг тэгэс ингэс хийж өнгөрүүлж байна. Зарим нь овоо их ажил хийсэн хэр нь үйлдвэрлэж гаргасан бүтээгдэхүүн нь орцын норм хэтэрсэн, бас тэгээд чанарын доод үзүүлэлттэй гарч байна. Хүн бүхэн Цэндсүрэн эгч шиг ажиллаж чадахгүй, аль нэг зүйл дээр доголдож, тэр нь ажил, амьдралд нь муугаар нөлөөлөхөд хүрч байхад түүнийг засах ажлыг ээлжийн мастерын зүгээс хийхгүй байна. Цэндсүрэн эгчийн ажлын туршлагыг хүмүүст яагаад эзэмшүүлж болдоггүй юм бэ? Яагаад ээлжийн ажилчдын хөдөлмөрийг зөв, ашигтай зохион байгуулах ажил хийж болдоггүй юм бэ? Үүнийг мастераас асуумаар байна. Би мастерын ажлын талаар бусад нөхдийн шүүмжилсэнтэй санаа нийлж байгаагаа хэлье гэж бодож байна гээд тэр халааснаасаа дөрвөлжин эвхсэн цаас гаргаж ирэв.

	«Ингэж халаах гэж байх уу. Би ер нь тэнэг хүн юм даа. Энэ охины зан чанарыг судлаагүй байж, хайр сэтгэлээ илчилсэн захидал өгдөг нь юу билээ дээ. Ажил төрлийн юм бол яамай, юу ч гэж авхуулсан дүүрсэн хэрэг болж харин, дөнгөж сургууль төгсөж ирсэн хүнийг ажилд нь идэвхжүүлэн сургахын оронд санаа сэтгэлийг нь үймүүлсэн захидал бичиж, толгойг нь эргүүлэх гэдэг ичгэвтэртэй хэрэг. Энэ явдал одоохон бүх нийтээр тарж, миний нэр хүмүүсийн дунд инээдэм, доог болох нь тэр. Хулан одоо миний захидлыг унших гэж гаргаж байна» гэж бодсон Шаравын дотор харанхуйлан, хоёр нүд нь бүрэлзэв. Түүнийг духныхаа хүйтэн хөлсийг гарын алгаар арчихад, хоёр шанааны нь судас дэлбэрэх дөхөн оволзож байв.

	Хулан өнөө цаасаа дэлгэж, өөрийн ажилд тооцоо нэвтрүүлэх, тэгэхдээ гол нь бүтээгдэхүүнд орох орцын нормыг багасгах, бүтээгдэхүүнийг дээд зэргээр чанартай үйлдвэрлэх, жигд ажиллагааг хангах тодорхой үүрэг авч байгаа тухайгаа уншлаа.

	— Хүн бүрийн жигд ажиллагаанаас үйлдвэрийн жигд ажиллагаа тогтох ёстой. Бид заримдаа эхлээд хамаг хүчээ тэнцвэргүй зарчхаад, дараа нь ядарч, ажлынхаа эрчмийг сулруулах явдал байх шиг надад санагддаг.

	Энэ бол бас л ажилд их нөлөөтэй зүйл юм. Хүн өглөөгүүр сэргэлэн цовоо, тамир тэнхээ илүүтэй байдаг учир би өдрийн ажлынхаа тавин таван хувийг эхний дөрвөн цагт багтааж хийхээр тооцоолж байна гэж Хулан тайлбарлаж хэлэв.

	Хулангийн авсан үүргийг ажилчид дэмжиж, түүний нэг адил үүрэг авч ажиллах тухайгаа хэд хэдэн хүн илэрхийлж хэлэв. Дарга нар Хулангийн үүрэг амлалтыг их олзуурхаж, өнөөдрийн зөвлөгөөний юугаар ч сольшгүй олз хэмээн дотроо дүгнэж байв. Мастер Шаравын дотор онгойж, сэтгэл нь баясан, «Хулан минь, чи их ухаантай хүүхэн юм даа. Хэрэв би мастер хэвээрээ байдаг юм бол чамайг чадлынхаа хэрээр дэмжинэ» гэж бодлоо.

	Зөвлөгөөн дээр намын үүрийн дарга, цехийн дарга нар үг хэлэхдээ зөвлөгөөний ач холбогдлыг ээлжийн төдийгүй цех, үйлдвэрийн амьдралд ашигтай чухал зүйл боллоо гэж өндөр үнэлэв.

	Зөвлөгөөний дараа намын үүрийн дарга цехийн даргыг өрөөндөө дуудлаа. Тэр цехийн даргын санаа сэтгэл ямар байгааг тааж мэдэх гэсэн юм шиг нүд рүү нь ширтэж сууснаа, 

	—За яая гэж бодож байна вэ? гэж асуув.

	Юуны ч тухай байж болох энэ асуулт цехийн даргыг ялимгүй тэвдэх байдалд оруулсан учир тэр мөрөө хавчин,

	— Энэ ээлжийг би өөрөө нэг хэсэгтээ хариуцаж ажиллая гэж бодож байна гэв. Намын үүрийн дарга түүнд хандан,

	— Ээлжийн ажилчдын тухайд гэвэл тийм бүтэлгүй ч баймааргүй л улс шиг санагдлаа. Тэдний ихэнх нь сайхан яриад, ажил хийх болохоороо ямар нэг шалтаг зааж суудаг гэдэг худлаа байна. Харин цөөн тооны тийм хүн байж болох юм. Тэр цөөн хүний балаг бага гэхгүй олны нэр хүнд, ажлыг хохируулахад хүрч байж ч магадгүй. Хэрэв тийм бол тун базаахгүй юм болно. Нэрэлхэлгүй хэлэхэд тийм юм болчхоод байна шүү дээ. Сайн, муу хоёрыг зөв танин ялгахгүй юм бол яаж ажлын дутагдлыг засах вэ. Энэ бол удирдлагатай холбоотой асуудал юм. Ажилчид зөвлөгөөн дээр айхавтар зөв ярилаа. Зохион байгуулалтын удирдлага дутаж байна гэж тэдний хэлсэн үгний цаана байгаа гэм бурууг та ч бас хуваалцах нь зайлшгүй хэрэг. Ээлжийн мастер цехийн дарга хоёр бол бие бие рүүгээ ажлын дутагдал түлхэж суудаг, зөвхөн хар толгойгоо хариуцлагаас мулталбал болох нь тэр гэж ханцуй дотроо залбирагчид байж болохгүй. Хүмүүст ажил хийе гэсэн оргилсон сэтгэл байна. Гэтэл та нар түүнийг нь тоож үзэхгүй, өчүүхэн юмаар хамаг цагийг барж байна. Тэгээд ч зогсохгүй зүтгэлтэй шударга сайн ажилчныг үндэсгүй хов живийн үгээр үг хийж хавчаад түүний оронд ажил тасалдаг, архи ууж сахилга бат алддаг хүнийг эрин үеийн лут хүн болгож, дээш нь хөөргөсөн явдал ч танай цехийн тэр ээлж дээр гарчээ. Тэгээд юу болсон бэ? Үйлдвэрийг ажилчдын дунд нэр хүндийг нь бууруулахад хүрсэн баримт бидэнд бий гэж ярилаа.

	Цехийн дарга царайгаа улайлган дуугүй суулаа. Тэгээд намын үүрийн дарга түүний үгийг хүлээж байгааг гэнэт ойлгосон юм шиг дээшээ өлийн,

	— Би бүгдийг сайн ойлгож байна. Танд гэж итгэж хэлэхэд ээлжийн мастер Шаравт хэтэрхий итгэж, түүний өнөө маргаашийг аргацаасан зальт муу үгэнд хууртсанаас их эвгүй юманд хүрлээ. Би түүнийг ажлын овсгоотой, үнэнч шударга, ер нь нэг ээлжийг байтугай үйлдвэрийг ч зохион байгуулж чадах хүн гэж саяхан болтол мухар сохроор итгэж явлаа. Тэгээд ч түүний хэлсэн бүгдийг үнэн гэж бодож, тавьсан санал болгоныг нь дэмжин ирснийг нуухгүй. Би одоо энэ ээлжийг хамгийн тэргүүний ээлж болгох талаар бүх хүч чадлаа дайчилъя гэж бодож байна гэж хэлээд,

	— Шаравын талаар ямар саналтай байна вэ? гэж асуухад

	— Түүнийг түргэн зайлуулах нь зүйтэй гэж шулуухан хэлэв.

	— Гол нь хүнийг ажлаас хөөхдөө биш шүү дээ. Шаравт өөрийн чинь итгэдэг байсан сайн чанарууд яагаад тус болж чадахгүй гэж? Тэр хүн эндээс л зайлбал хаана юу хийх нь падгүй хэрэг гэж бодож байна уу? Бид ямар нэг гажигтай, дутуу дулимаг хүмүүсийг биеэсээ хөндийрүүлэн хөөж явуулаад байвал нийгэмд ямар уршиг тарих вэ? Гологдол бүтээгдэхүүн гаргаснаас ч доор юм биш үү? Үйлдвэрт ажиллаж байсан, тэгэхдээ жирийн нэг ажилчин биш, мастер хийж байсан гэхэд түүнийг хаана ч өндөр үнэлэх болно. Гэтэл тэр хүн маань иймэрхүү зан чанартай хүн байвал юу болох вэ? Сайн бод доо.

	— Нээрээ бас л тийм юм даа. Тэглээ гээд яах вэ, яаж ч болохгүй байна шүү дээ.

	— Арай ч тийм дээрээ тулах нь юу юм бэ. Чиний хүнтэй ажиллах ажил Шаравыг хүмүүжүүлэхээс л эхэлмээр санагдах юм.

	— Тийм ч байж болох юм. Үнэнийг хэлэхэд Хулангаас эхлээд л ажилчид шинэ хуучингүй Цэндсүрэнг мастер болгож аль гэж шаардаж байна.

	— Энэ ч харин зөв байх шүү. Тэдний саналыг харгалзаж үзье л дээ. Би үйлдвэрийн даргатай ярина. Харин тэр Хулан гэдэг охин маш чухал үүрэг авсан түүнийг одоо сайн дэмжих хэрэгтэй.

	— Тэгнээ. 

	— Тэгвэл бид хоёрын яриа тохирох шив дээ.

	Намын үүрийн даргын энэ үг яриа дууссаныг мэдэгджээ.

	 

	*

	 

	Хулангийн нэхэгч машин эвдрэхэд, ямар нэг том үйл явдал болсон шиг ээлжийнхэн бүгдээрээ сэтгэл догдолжээ.

	— Хясаантай золиг байх гэж. Сарын сүүлээр эвдэрдэг нь юу вэ дээ. Тусгай үүрэг аваад ажиллаж байгаа юмыг ингэж харлуулах гэж байх уу хэмээн цэвэрлэгч авгай санаа зовнингуй үглэж байв.

	Ээлжийн мастер Цэндсүрэн өөрөө явж хоёр слесарь авчран нэхэгч машиныг засуулж, тэдний дэргэд эргэлдэн,

	— Аль хэр их засвартай байна вэ? Орой болтол засаж амжих уу? гэж асууна. Хоёр слесарийн нэг нь түүний яаруулах аястай энэ асуултад дургүйцэж «биднийг шаардах хэрэггүй, хэзээ дуусгахыг бид өөрсдөө мэднэ» гэсэн байдалтай хараад, толгой сэгсрэн,

	— Өнөө байтугай маргааш ч дуусахгүй гэж хэдэрлэх маягтай хэлэв.

	Тэднийг ийнхүү ажлаа эхэлж байтал цехийн дарга механик дагуулан амьсгаадсаар хүрч ирээд,

	— Энэ чинь хатуу тооцоотой ажиллаж байгаа хүн, ингэж саатаж болохгүй гэж хэлэв.

	Механикч нэхэгч машиныг үзэж, хоёр слесарьтай зөвлөлдсөнөө цехийн даргад,

	— Уг нь яггүй эвдрэл байна. Арваад цагаас нааш засаж амжихгүй. Гэсэн ч бид бүх хүчээ тавьж, энэ өдөрт нь багтаан засахыг бодъё гэж хэлэв.

	Цехийн дарга механик болон слесариудад талархан, түргэн амжуулж өгөхийг дахин гуйгаад контор руугаа явав. 

	Явж амар гэсэн боловч Хулан машиныхаа дэргэдээс холдохгүй, эргэлдсээр байсан тул слесарь Халтар түүнд хандан,

	— Хонгорхон бүсгүй минь, чи үүрэндээ хоргодсон шувуу шиг энд хий дэмий эргэлдээд яах гэсэн юм. Бид чамайг байсан, байгаагүй чиний машиныг бөх сайн засаж, шөнийн ээлжийнхэнд хүлээлгэж өгнө. Чи санаа зовох юмгүй яв гэжээ.

	Хулан түүний өмнөөс баярлан нүдээрээ инээгээд, удсан ч үгүй гэртээ харихаар явлаа.

	— Энэ чинь сайхан бүсгүй байна. Хэрэв би эхнэргүй бол ингэж дэмий цаг үрэхгүй гэж хоёр слесарийн арай ахмад нь залуугаа ам хэлээр өдөв.

	— Чи тэгээд яах байсан бэ? гэж залуу слесарийн асуухад нөгөөдөх нь эрэг тайлах зуураа инээж,

	— Хойноос нь дагаад харайхгүй юу? Ядахдаа автобусанд суулгаж өгөөд «баяртай» гэж хэлдэг байгаа даа гэв.

	— Арай ч дэндэх вий. Бид чинь сая л нүүр нүүрээ харалцаж байгаа танихгүй хүмүүс шүү дээ.

	— Тэр ямар хамаатай юм бэ. Хүүхнүүд гэдэг чинь хүнийг нэг хараад л нэвт шувт мэдчихдэг улс байгаа юм. Байдлыг нь ажиглахад энэ хүүхэн чамд тийм муугүй байж мэднэ шүү.

	— За ямар томоогүй хүүхэд биш, ийм гэнэн юм ярихыг больсон нь дээр. Амьдралд ингэж хөнгөн хандаж болохгүй. «Хэн, хэнээ сайн судлах нь алсдаа ч, эхэндээ ч хэрэгтэй.

	— Үгүй ер, чи чинь тэгвэл надтай хамт ингэж тостой хутгалдаж байхын оронд цэвэрхэн контор юм уу, лабораторид суугаад эрдэм шинжилгээний ажил хийж байвал их зохих юм.

	Дархны газраас нэхэгч машины сэлбэг хэрэглэл авчрах замдаа хоёр слесарийн ярианы зах зухаас чих дэлссэн механик тэдний дэргэд хүрч ирмэгц,

	— За юу болж байна вэ? Та хоёр юуны тухай хууч хөөрөөд байна даа? гэжээ.

	— Юу ч болоогүй, хийж л байна гэж ахмад слесарь нэг эрэг тайлж тавихад, залуу слесарь Дамба нүх нь сэтэрсэн нэг татуургыг нэхэгч машинаас гаргаж ирэв.

	— Энэ ч гайгүй. Харин, тэр цаана нь байгаа хэсгийг салгаж авахад л бэрхшээл байна. Ноцолдоод байдаг хэрэг гээд Дамба тонгойв.

	Дамба хөлсөө асгаруулан туйлын махрангуй ажиллажээ. Тэр гурав хэн алин нь их шаргуу ажилласны хүчинд орой ажил тарахын өмнө засварыг хийж дуусгав. 

	— Ямар ч гэсэн хэлсэн үгэндээ хүрлээ. Одоо хөдөлгөөд үз гэж хэлээд механик духныхаа хөлсийг арчив.

	Нэхэгч машин саадгүй сайхан ажиллаж байв. Механик ээлжийн мастер Цэндсүрэнг ирэхэд сэтгэл ханамжтай инээмсэглэж, 

	— За бид ч хэлсэндээ хүрлээ. Харин, та нар яадаг улс байгаа юм бэ хэмээн тоглоом хийв. Цэндсүрэн хариу инээж,

	— Баярлалаа гээд механикийн хэлсэн үгийн утгыг ойлгох гэж, 

	— Бид яах болж байна вэ? гэж асуулаа.

	Тэгтэл алиа зантай механик баруун нүдээ аньж, Дамбын зүг дохиод,

	— Манай энэ залуу эхнэргүй юм шүү дээ. Хүргэн болгоод авчихвал та нарт тустай юм биш үү? гэсэнд Цэндсүрэн чанга инээж,

	— Болдог сон бол сайн хэрэг санж. Гэвч би яаж мэдэх вэ? Залуусын өөрсдийн нь л авьяас, чадал мэдэж дээ гэжээ.

	Харин энэ өдөр Хулан бусад хүмүүсийг санаснаар сайхан амарч чадсангүй. Тэр хий хоосон алдсан цагтаа гол нь харлаж, ээлжийн ажилчдын зөвлөгөөн дээр авсан үүргээ биелүүлж чадахгүй боллоо гэж сэтгэл түгшиж байлаа.

	— Ашгүй охин минь өдрийн хугас ч гэсэн их юм. Олигтойхон амарч авахыг бод гэж ээжийнхээ хэлэхэд тэр уурлаж,

	— Ашгүй болоод байхдаа яадаг юм бэ. Ажил саатаад, олны өмнө амласан үүргээ биелүүлж чадахгүйд хүрч байхад олзуурхаж, баярлаж суух юм. Маргааш өглөө очиход машин засагдсан байгаасай л гэж бодож байна гэсэнд,

	— Харин, яадаг юм бол доо хэмээн эхийн нь сэтгэл эргэж, охиныхоо аясыг дагажээ.

	Хулан шөнө дэг дугхан унтаж, дутуу нойртой хонов. Хөдөлгөөн бүрийг нарийн тооцоолж, цаг мөч бүгдийг дүүрэн ажилтай байхаар бодсон үүрэг нь нэг өдрөөр тасрахад хэчнээн их ажил тунаж үлдэх нь тодорхой байлаа. Одоо тэр тунаж үлдсэн ажлыг зөвхөн тооцооноос илүү гарган ажиллаж л нөхөх хэрэгтэй. Гэтэл тооцоогоо биелүүлж чадахтай, үгүйтэй л байгаа шүү дээ.

	Ажлын цаад наадыг мэдэхгүй байж хэрээс хэтэрсэн үүрэг авчихсан болж таарав уу? Яалаа гэж ямар миний буруугаар машин зогссон биш дээ. Тэгэхлээр саатлын цагийг хасаж тооцох ёстой. Цэндсүрэн эгч Шаравыг бодвол ажлаа мэддэг, шударга зарчимтай хүн, заавал зөв талыг нь олно. Шарав гэснээс тэр хачин хүн юм. Миний төлөө юу ч хийхээс буцахгүй гэж ярьдаг. Гэсэн ч би түүнтэй нэг гэрт амьдарч чадахгүй. Тийм ээ, яасан ч чадахгүй. Нэг хэрэг бүтээхийн тулд нөгөө хэргийг баллахаас буцдаггүй тийм хүн хэнд хэрэгтэй юм бэ? Өдий төдий жил ажил хийж, нас тогтсон гэхэд дэндүү хөнгөн зантайг нь яана. Ичмээр юм. Ажил хийж бараг өөрөөсөө харамлан хурааж хуримтлуулсан мөнгөөрөө гэр орны тавил хогшил иж бүрэн мебель худалдаж авсан минь буруудлаа. Хэрэв чи миний эхнэр болохгүй юм бол түүгээр би яах вэ гэнэ шүү. Тэнэг юм. Би тэр хэдэн хүрэн модонд хайр сэтгэлээ өгөх болж байна уу? Яахлаараа зарим хүний ухаанд ийм хачин юм ордог байна вэ? Харин манай үйлдвэрийн дарга нар гэдэг чинь ёстой ховорхон хүмүүс юм. Хүнээс хүн хийх гэж мөн ч их хүч зарах юм даа.

	Уул нь Шаравыг ажлаас нь халчихсан бол амар байсан юм. Гэтэл тэгсэнгүй. Нөгөө ээлжийн мастер болгочихдог байна шүү. Ажлаас нь халснаас ингэсэн нь зөв байсан байх л даа. Ажиглаад байхад Шарав сүүлийн үед их өөр болоод байх шиг санагдах юм. Дутагдлаа засаж байгаа нь хэн бүхний нүдэнд илэрхий. Хаана л бол тэр ажил хөөцөлдөж, ажил гэхээс амиа тавьдаг болжээ. Ээлжийнхэн нь түүнд сайныг яана. Болж л байна, хөөрхий. Хүн дутагдлаа ойлгоод, хамт олныхоо зөвлөгөөг авч засахаас илүү сайхан юу байх вэ. Гэвч би Шаравтай суухгүй. Хэрэв суух байсан бол эрт шийдэх байсан юм. Магадгүй анх удаа хараад шийдэхийг хэн байг гэх вэ. Тэгвэл Шарав анх харахад надад тийм аятайхан санагдаагүй. Нуулгүй хэлэхэд тэр слесарь залуу шиг сэтгэлд дулаан байгаагүй л дээ. Слесарь залуу гэдэг маань нэрийг ч мэдэхгүй, зан аашийг нь бол бүр төсөөлөхгүй хүн шүү дээ...

	Хулангийн толгойд элдэв өнгийн бодол нэг нь нөгөөг солин эргэлдэж, тэр тайван унтаж чадахгүй байлаа. Үүний гол шалтгаан нь нэхэгч машинд тохиолдсон эвдрэл түүнийг түргэн засахтай холбогдсон асуудал болж байв.

	Маргааш нь Хулан ердийнхөөсөө хагас цагийн түрүүнд цехдээ хүрч ирээд, нэхэгч машиныхаа нэгэн хэмээр зогсоо чөлөөгүй ажиллах дууг сонсож санаа амрав.

	Удсан ч үгүй шөнийн ээлж буулаа. Хулан дөнгөж цэвэрлээд хүлээлгэж өгсөн машин дээрээ шинэ өдрийн ажлаа эхлэв. Түүнийг ажлаа эхлээд цаг ч болоогүй байхад слесарь хүрч ирлээ. Шилээ дарсан урт хар үстэй, өтгөн хөмсөгтэй, нүдэнд дулаахан гонзгой царайтай тэр залуу Хулантай мэндлээд, нэхэгч машины нь дээгүүр, доогуур хэд шагайж харчхаад, сүүлд ць Хуланг нэг сайн харснаа дуугүй эргэж явав.

	Хулан түүнд үг хэлж амжсангүй. Хэрэв амжсан сан бол машиныхаа тухай л асуух байлаа. Гэвч асуух хэрэг байсангүй, машин нь торох, гацах юмгүй жигдхэн сайхан ажиллана. Хулангийн урам сэргэж, шөнийн бодлоос үлдсэн хүнд ачааг мөрөн дээрээс нь авах шиг хамаг бие нь хөнгөрөөд явчихав. Тэр амандаа шинэ дууны ая зөвхөн л өөртөө аялж, тасарсан утасны үзүүрийг түүртэхгүй сурмаг залгана.

	— Саадгүй шив дээ? гэж танил дуу сонстоход тэр эргэж харлаа. Ээлжийн мастер Цэндсүрэн гартаа цаас харандаа бариад, инээмсэглэн зогсож байв.

	Нэхэгч машины аясаар зүрх нь цохилж байх шиг санагддаг тэр ухаалаг хижээл хүүхэн Хулангийн ажлын ийнхүү эрч хурдтай байгаад баярласан нь илэрхий. Цэндсүрэн түүний чихэнд ойртон,

	— За яамай. Одоо гайгүй байх. Өчигдрийн саатал механизмын элэгдлээс болсон тул чамд буруу байхгүй гэж хэлээд, 

	 — Юмыг яаж мэдэх вэ. Шинэ тавьсан хэсгийн тохируулга жигдэртэл болгоомжтой ажиллах хэрэгтэй гэж захив.

	Хулан хариу хэлэхийн оронд толгой дохилоо. Цэндсүрэн түүнийг харж нэг аятайхан инээмсэглээд эргэж явав. Энэ инээмсэглэл Хуланд юугаар ч шагнаснаас илүү баяр авчирч, түүний сэтгэлд нар мандах шиг болов. Баярлаж урамшсан Хулан «би таныг нэг ингэж баярлуулах юмсан» гэж өөртөө хэлжээ.

	Өдрийн завсарлага болоход Хулан энэ өдөр хийвэл зохих ажлынхаа далан хувийг хийв. Юунаас болж ингэж лут ажилласнаа тэр өөрөө үл мэднэ. Нөхөд нь ч гайхацгаана.

	Ажлын хоёр дахь хэсэг эрчимтэй эхэллээ. Аз болоход элдэв сааталгүй, нэхэгч машин ид хүчээ аван жигдхэн нүргэлж байв.

	Слесарь залуу өглөөнийх шигээ хүрч ирээд, дуу шуугүй машины нь чимээг жаал чагнаж зогссоноо түүнийг харж, зориг муутайхан инээмсэглэжээ. Хулан хариуд нь мөн л инээмсэглэв. Слесарь юм ч хэлсэнгүй суурь машинуудын дундуур яаралгүй алхсаар цехээс гарч явав.

	Хулан хэчнээн чармайж ажилласан ч өглөөний ажилласан хэмжээнд хүрч чадсангүй. Арайхийж төлөвлөгөөгөө биелүүлсэн байв. Машин зогсож саатаагүй, утас ч төдий л олон тасраагүй хэр нь яагаад ийм үр дүнд хүрснийг тэр гайхаад олж чадахгүй байлаа.

	— Гайхах хэрэггүй, хүчээ тэнцүүхэн зарцуулж, жигд ажиллахгүй бол ажил ахих нь хомс байдаг. Чи юуны өмнө тооцоогоор барьж, жигдхэн ажиллаж сур. Энэ хэр нэг далайлтаар их ажил хийх гэж жигд ажиллагаагаа алдах хэрэггүй. Өнөөдөр төлөвлөгөөгөө гучин хувиар давуулсан нь сайн хэрэг. Гэхдээ маргааш биелүүлж чадахгүй тасалдуулбал ямар ч ашиггүй болно. Ингэхлээр огцом биш, зугуухан ахиж ажиллавал эцсийн үр дүн нь илүү байдаг гэж Цэндсүрэн зөвлөв.

	Өнгөрсөн шөнө сайн унтаж чадаагүйгээс ч юм уу, өглөөгүүр хамаг хүчээ шавхаж ажилласнаас ч юм уу, Хулан ажил тарахад сүрхий ядарснаа мэдэрлээ. Түүнийг үйлдвэрийн хашааны хаалгаар баахан эцэж ядарсан байдалтай гарахад гаднаас дотогшоо орж явсан слесарь хархүү, 

	— Машин зүгээр ажиллаж байна уу? гэж өөрөө мэдэж байгаа юмаа асуугаад,

	— Зүгээр, ямар ч саадгүй гэж хариулахад,

	— Тэгвэл болох нь тэр гэж хэлжээ.

	Тэр санамсаргүй унагасан Хулангийн бээлийг газраас шүүрэн авч шороо тоосыг нь гөвөн өгөхдөө,

	— Чи орой үдэшлэгт ирэх үү? гэж зориг гарган асуув. 

	Түүний тус хүргэсэнд талархсан Хулан,

	— Гэр хол, би ирж амжихгүй гэж үнэнээ хэлжээ.

	Слесарь залуу дахин юм асуусангүй. Тэд «баяртай» гээд хоёр тийш салан явав. Гудамжид хөл хөдөлгөөн ихтэй байв.

	 

	*

	 

	Хэдэн сар өнгөрөхөд Цэндсүрэнгийн ээлжээс хэн ч ажлаас халагдсангүй, тэр ч байтугай төлөвлөгөө тасалдаг хүн цөөрчээ.

	— Чиний нөгөө гарах юу болсон бэ?

	— Юунаас?

	— Яагаа вэ, ажлаас гарна гээд өргөдөл бичээд байдаг байсан шүү дээ. Одоо арай мартчихсан юм биш биз?

	— Мартчихсан шүү. Харсаар байтал энэ ажлаас минь ахлах юм алга боллоо.

	— Харин, таны ажил хэрэг хэр байна даа?

	— Би ч бас муугүй л ажиллаж байна. Чамд гэж хэлэхэд би гэдэг тэнэг амьтан дэндүү мунхаглаж байжээ. Одоо тэгэхгүй ээ. Тэгж ажлын болоод хүний хувь заяаг зөнд нь орхидог цаг өнгөрсөн. Тэгдэг Шарав ч өөрчлөгдсөн гэж мэдэх хэрэгтэй.

	Шарав хуучин ээлжийнхээ нэг ажилчин хүүхэнтэй уулзаад, тэр хоёр ийнхүү хууч хөөрчээ.

	— Танай Хулан хэр зэрэг ажиллаж байна вэ? Өнөө авсан үүрэг нь юу болж байгаа вэ? гэж Шаравын асуухад нөгөөх нь,

	— Сайн ажиллаж байгаа шүү. Үүргийн хувьд яг л биелж байгаа, бид ч түүний нэг адил үүрэг авч, тооцоотой ажилладаг болсон. Ер нь тооцоо их зүгээр юм. Тооцоотой ажилласны үрээр манай ээлжийн төлөвлөгөө амжилттай биелж, бүтээгдэхүүний чанар хамаагүй дээшилсэн, зөвхөн ингээд ч зогсоогүй хүмүүсийн ажлын хариуцлага сайжирч, эд материалын арвилан хэмнэлтээс эхлээд олон сайн юм буй боллоо гэж хариулав.

	Үнэхээр урьд энэ ээлж дээр ноёрхож байсан дутагдлууд аажим аажмаар арилж, цехийн ажил, хүмүүсийн амьдрал сайжирч байгаад зөвхөн цехийн болон ээлжийн хариуцлагатнууд биш, бүх хүн баярлаж байв.

	— Авдаг хэд нь ахиад ажил хийхэд урамтай юм гэж ажилчид сүүлийн үед өөр хоорондоо ярилцдаг болов.

	Хуучин ээлж нь ийм болсонд Шарав дотроо дурамжхан байснаа, «бас л өнөө өвчин хөдлөх нь» хэмээн өөрийгөө зэмлэн, «за яамай, эд миний дутагдлыг арилгаж амжжээ» гэж бодлоо.

	Тэр энэ өдрийн орой ажил тарсны дараа отож байж Хулантай уулзав. Хулан ажилдаа байргашиж, ялимгүй мах суугаад, царай зүс нь хүртэл өнгө орсон байв. Ажил нь урагштай, амьдрал нь өөдрөг яваа юм байна гэж Шарав бодов.

	— За сайн байна уу? гэж хашааны буланд гэнэт тулгарсан Шаравын мэндчилэхэд цочин сэрдхийсэн Хулан түүнийг хармагц найрсаг инээмсэглэж,

	— Сайн, та сайн уу? гэж дуугарав.

	Шарав, Хулан хоёр нэг цехэд ажилладаг ч гэсэн ингэж уулзаагүй уджээ. Шарав түүнийг автобусны зогсоол тийш дагаж явахдаа,

	— Чи ч мандаж байх шив дээ. Залуу хүн ингэж ажиллах нь зөв өө гэхэд Хулан жуумалзан,

	— Өөр хэлмээр юм юу байна вэ? гэж асуухад,

	— Зүгээр, би чамд баяр хүргэх гэж ирсэн юм. Анх ажилд орохоос чинь л би чамайг ингэж ажиллаасай гэж дотроо хүсэмжилдэг байлаа. Тэгэхдээ би буруу зам бодож байжээ. Хэрэв чи тэр замаар явсан бол өдийд ийм болж чадахгүй байсныг би ойлгож байна гэв.

	Хулан хариу дуугарсангүй. Өөрт нь тусалбал буруудаж, зөвдөхөөс огтхон ч хулчийхгүй байсан хуучин мастерын инээдэмтэй томоогүй явдлыг бодоход түүний сэтгэл өвдөх шиг болно. Тэгэхэд хуучин мастерын баримталж байсан шугам нь «тус биш ус» байсан юм гэж тэр бодов..

	— Чиний тухай сонинд гарсан найрууллыг уншсан, аятайхан бичсэн байна билээ гэж Шарав хэлэх үг олж ядсан мэт өгүүлэв..

	— Түүнээс чинь би хүний өөдөөс харахдаа царай улайдаг болоод байна.

	— Яагаад тэр вэ?

	— Яах вэ, хамаг юмыг ганцаараа хийчихдэг ч юм шиг, бас тэгээд хүний хэр хэмжээнээс хэтэрсэн чадал ухаантай ч хүн шиг, нэг л жаахан эвгүй санагдсан л даа.

	— Гайгүй, хэт даруу зан гаргах хэрэггүй. Бид чамайг мэднэ. Тэр найруулалд тэгж хамаагүй хэтрүүлсэн зүйл байхгүй.

	— Хүн, хүний ойлголт өөр байдаг болохоор юу гэж хэлэх вэ. Надад бол арай л амьдралаас холхон юм шиг санагдсан юм. Нэхмэлчин хэчнээн өндөр үүрэг авлаа ч гэсэн түүнийг сайн чанарын түүхий эдээр тогтмол хангаж, нэхэгч машины нь цаг үргэлж хэвийн ажиллагаатай байлгахгүй бол яаж тэр үүргийг биелүүлэх вэ? Гэтэл дээр дурдсан зүйлүүдийн чинь цаана тус бүрд нь хүн байдаг. Тэдгээр хүмүүсийн хүчин чармайлт бидний ажлын амжилтад шингэсэн байдаг.. Тэгэхлээр тэдний тухай ганц ч үг цухуйлгахгүй, биднийг магтаж бичих нь үнэхээр эвгүй юм.

	— Аль юмны тухай бичиж барах вэ?

	— За энэ яриаг орхиё.

	— Тэгье. Харин, би өөрийнхөө тухай ярихад урьдын чамд таашаагддаггүй зан чанараасаа салсан шүү. Нэг л юм хуучин янзаараа байгаа, түүнийг бол чи бараг гадарлах байх.

	Хулан гайхав. Энэ чинь юу сан билээ гэж тэр нэг хэсэг бодоод,

	— Үнэнийг хэлэхэд би сайн гадарлахгүй байна. Чухам юуны тухай вэ? гэж асуув. Шарав урам хугарсан байдалтай газар ширтэж

	— Чи юмыг их амархан мартах юмаа. Би хамаг юмаа чиний төлөө гэж бодож явдаг. Тэгэхэд чи намайг санах ч үгүй байх шив дээ гэж гомдонгуй хэлэв.

	— Та үүнээсээ бас салах хэрэгтэй.

	Хулан автобусанд үсрэн орж суув. Шарав түүнд үг хэлэх гэсэн боловч амжсангүй, амаа ангайн зогсоол дээр үлдэв. Түүнийг амандаа хараал тавин эргэхэд хажууд нь зогсож байсан танихгүй хүн тэсэж чадалгүй жуумалзав. Тэр хүн түүний бүтэлгүй явдлыг таамагласан байжээ.

	Шарав буцаж явах замдаа ам түргэдэж, Хуланг эрт үргээсэн явдалдаа харамсав. Тэр амьдралын байр суурь суугаагүй, гэнэн хонгор энэ охиныг аргыг нь олбол гартаа заавал оруулах ёстой гэж итгэж байжээ. Түүний энэ итгэл нь өнөөдрөөс эхлэн явцгүй болов гэж тэр бодож явав.

	Харин, Хулан бол ажил амьдралынхаа замд төөрөлдсөн энэ хүнд царай өгч яасан ч болохгүй. Тэгвэл дутагдлаа засахад нь саад болно гэж бодохоос гадна хүн бол өөрийн хайр сэтгэлд үнэнч байх ёстой гэж хатуу бодно.

	Хэдийгээр слесарь Дамба, Хулан хоёр бие биедээ хайр сэтгэлээ илчлээгүй боловч нэг нь нөгөөдөө сүрхий дассан байв.

	Нэг удаа Дамбатай театрт жүжиг үзээд, салхинд зугаалж явахдаа Хулан өөрийн хүсэл эрмэлзэл, гэр орны эгэл амьдрал, ээжийнхээ ааш зан дүү нарынхаа хэн нь юунд дуртайг хүртэл бүгдийг ярьжээ. Үерхдэг охиндоо ч ярьдаггүй нууцаа Дамбад итгэн ярьсандаа өөрөө хожим нь гайхдаг байв. Дамбад Хулангаас нууж хаах юм юу ч байхгүй. Тэр, хөдөө чинээлэг амьдралтай гэр оронтой хэр нь хэдэн жилийн өмнө хотод ирж, техник бараадан ажилласаар одоо мэргэжил нэгтнийхээ дунд магтагддаг сайн слесарь болжээ.

	— Аав намайг хөх төмөртэй зууралдах одонд төрсөн хүн. Яая гэх вэ. Юу сайхан бэ, дур сайхан гэж үгээр өддөг юм. Аавын энэ үг чихэнд аятай сонстдоггүй ч гэсэн би түүнд гомддоггүй юм. Яагаад гэвэл хөх төмөртэй ноцолдоод, дараа нь түүнийхээ үр дүнг харж суухдаа би дуртай. Аль нэг суурь машин эвдрээд зогсчиход та нар яадаг билээ, ёстой л ухаан тавьчих нь холгүй харагддаг. Зөвхөн тэр машин дээр ажилладаг ганц хүнээр хязгаарлахгүй, бүх үйлдвэрээрээ түгшин сандарч байдаг. Гэтэл машиных нь өдөр шөнөгүй ноцолдож байгаад хөдөлгөчихөөр бүрхэг өдөр гэнэт нар гарах шиг юм бүхэн гэрэл гэгээ орж, баяр жавхлантай болдог. Үүнийг харахад надад үнэхээр сайхан байдаг. Тэгэхдээ суурь машин эвдэрч, би түүнийг засаж л байвал миний баяр гэж хэлэх гэсэн юм биш. Харин, суурь машин эвдрэхгүй ажил саатахгүй, хүмүүс сэтгэл түгшиж бачимдахгүй,түрүүчийн техникт хийсэн үйлчилгээ маань үр дүнгээ өгч л байвал сайхан гэж хэлэх гэсэн юм гэж Дамбын ярьсан үг яагаад ч юм Хулангийн сэтгэлд их нийцсэн билээ.

	— Хийж чадвал ажил бүхэн сайхан гэж хэлдэг биз дээ? гэж Хулан инээмсэглэв.

	— Хүн дуртай ажлаа л хийж чадна. Хэрэв дургүй бол хэчнээн албадаад хэрэггүй.

	— Ямар ч ажил хийгээгүй байж, алинд нь яаж дурлах вэ? Миний бодоход ажлын амт сонирхол ажлаас л төрмөөр юм.

	— Энэ ч бас тийм хэрэггүй үг биш бололтой. Гэхдээ мэдээ орсон цагаас хүнд нэг хүсэл байдаг биш үү?

	— Хүсэл ч байдаг л байх. Харин, тэр хүслээрээ ажилладаг хүн гэвэл их ховор юм шиг санагддаг. Жишээ нь би хүүхэд байхдаа нэхмэлчин болно гэж хүсэж байснаа санахгүй байна. Гэтэл одоо бол надад нэхмэлчин л хамгийн сайхан ажил шиг бодогдож байна. Чи ч гэсэн слесарь болох сон гэж боддог байсан уу? Үгүй ч байж болох шүү дээ. Тэгэхэд ямар хөдөө слесарь гэж юу хийдэг хүн болохыг мэдэж байсан биш.

	— Бид хоёр ярьж дуусахгүй, шийдэж чадахгүй сэдэв рүү орчих шиг боллоо. Энэ удаа үүнийг орхивол яасан юм бэ?

	— Би яагаад ийм юм ярих болсон бэ? Чи мэдэж байна уу? Залуу хүн ажил мэргэжлээ зөв сонгож аваасай л гэж бодсондоо хэлж байгаа юм. Чиний оронд энэ ажлын хувьд явцгүй өөр нэг хүн байсан бол чиний санаачилсан шиг автомат хөдөлгүүр хийж чадах байсан гэж бодож байна уу? Үгүй гэдэг нь хэнд ч ойлгомжтой. Ажиглаж байхад залуучууд бидний дунд ажлын учир утгыг мэдэлгүй бусдын урдуур дайрах явдал бишгүй байх юм. Түүнээс болж хүн өөрөө хохироод зогсохгүй, ажил төрөл, бидний амьдарч байгаа цаг үе маань хохироход хүрэх явдал ч байна. Ингэхлээр хүн гадаад, дотоодын их, дээд сургуульд орж, үлэмж мөнгө, цаг үрэхийн өмнө болж өгвөл өөрийгөө ажил дээр соримоор юм

	— Хулан, би энэ талаар чиний санааг бүрэн дэмжиж, чамтай адил бодолтой байна. Техник мэргэжлийн сургууль олон болж, мэргэжилтэй ажилчид жил бүр өдий төдийгөөр нь бэлтгэж байгаа явдал чиний хэлж байгаатай ч холбоотой байж болох юм.

	Тэр яриандаа халж цаг өнгөрөхийг төдий л ажигласангүй. Цагаа харвал шөнө орой болсон байлаа. Дамба ирэх хагас сайны орой «Элдэв-Очир» кино театрт кино үзье гэж урьсанд Хулан татгалзаж, 

	— Үгүй, би яагаад ч амжихгүй. Тэр өдөр чинь телевизийн шинэ жилд зориулсан цэнхэр дэлгэц нэвтрүүлэгт оролцох ажилтай, намайг тооцоотой ажиллаж байгаа тухайгаа ярь гэсэн. Яаж халаадаг юм бэ, мэдэхгүй гэв.

	— Хамгийн гол нь сандрах хэрэггүй, өөрийн ажил, бодол саналаа л тайван чөлөөтэй ярих хэрэгтэй гэж Дамба өөрт нь ямар нэг аз завшаан тохиолдсон мэт баясангуй зөвлөв.

	Хулан, Дамба хоёрыг шөнө орой болтол салхинд зугаалж, санаж бодсоноо харилцан ярилцсаны маргааш өдөр үйлдвэрийн хариуцлагатнуудын зөвлөгөөн болж, нийслэлийн шинийг санаачлагч, тэргүүний ажилчин залуучуудын зөвлөгөөнд оролцуулах хүмүүсийн тухай ярилцлаа. Зөвлөгөөний ач холбогдлын тухай дэлгэрэнгүй ярьж танилцуулаад, үйлдвэрийн дарга ярианыхаа төгсгөлд,

	— Бүх талаараа тэгш хамгийн шилдэг залуусыг зөвлөгөөнд оролцуулах нь зүйтэй байна. Бид юуны өмнө намын байгууллагын саналыг сонсгоё. Энэ санал бол эвлэл олон нийтийн байгууллагатай ярилцсаны үндсэн дээр хийгдсэн болохоор та нөхдийн санаанд нийцэх болов уу гэж бодож байна. Гэвч төлөөлөгчидтэй холбогдуулж, хүмүүс өөрийн саналыг чөлөөтэй хэлбэл зохино гэлээ.

	Намын үүрийн дарга ахимаг настай, хурдан хөдөлгөөнтэй, намхан бор хүн төлөөлөгчдийн нэрийг ажил байдалтай нь товч танилцуулаад Хулангийн тухай ярихдаа,

	— Энэ охин сургууль төгсөөд цөөн сар ажиллаж байгаа боловч олон сартай тэнцэх дорвитой ажил хийж байна. Одоо хүмүүс түүний жишээгээр ажилдаа тооцоо нэвтрүүлэхийн зэрэгцээ хамгийн гол нь ажилдаа тогтвор суурьшилтай, бүтээгдэхүүний чанарын өндөр үзүүлэлттэй ажилладаг боллоо. Үүний үр дүнд нэхэх цехийн энэ ээлжийн төлөвлөгөө сүүлийн саруудад даван биеж байна гэж онцлон тэмдэглэв.

	Хүмүүс Хуланг нэг дуугаар дэмжив. Үйлдвэрийн хариуцлагатнуудын төлөөлөгчдийн талаар намын байгууллагын оруулсан саналыг үг дуугүй сайшаасан боловч Шарав босож өөрийн саналыг хэлэв.

	— Бусад хүмүүсийн талаар надад хэлэх юм алга. Харин слесарь Дамбыг энэ удаа хойшлуулбал яасан юм бэ? гээд, — Дамбын санаачилсан автомат хөдөлгүүр энэ хэр тодорхой үр ашгаа өгөөгүй байна гэв.

	— Автомат хөдөлгүүрийн хувьд тийм байж, бусад ажлыг нь яах вэ? Дамба бол зөвлөгөөнд оролцвол зохих төлөөлөгчдийн нэг мөн гэж хэн нэгэн хүн өндөр дуугаар хэлэв. Шарав дахин юу ч дуугарсангүй.

	 

	*

	 

	Хулан нэг ээлжид хамт ажилладаг хүүхнүүдээсээ юу ч нуудаггүй, өөрийн бодол санааг тэдэнтэй хуваалцаж заншжээ.. Яагаад ингэж ойр дотно, ижил дасал болсноо тэр өөрөө ч мэддэггүй байв. Хүн бүхэн өөрийн ааш араншинтай, онцгой шинж чанартай байдаг болохоор энэ ээлжийн хүүхнүүд ч нэг нь нөгөөгөөс ялгагдах онцлогтой хүмүүс. Гэсэн ч эдэнд бүх хүнийг үг дуугүй захирч чаддаг, чухам тийм гэж нэрлэж хэлэхэд хэцүү нэгэн ер бусын чанар сүүлийн үед бий болсон билээ.

	Энэ бол үнэнч шударга, сайн ажиллах явдал байлаа. Үүний төлөө хэн ч юунаас ч шантрахгүй, юугаа ч хайрлаж харамладаггүй байв. Хэн үнэнч шударга, гарамгай сайн ажиллана, тэр бусдынхаа анхаарлыг биедээ татаж, хайр халамжаар хүрээлэгдэнэ. Үнэнийг хэлэхэд ийм нэгэн хууль тогтоод төдий удаагүй юм. Хуланг хэдхэн сарын өмнө ажилд ороход хүмүүс ийм эв нэгдэлтэй, идэвх зүтгэлтэй байгаагүйг хэн ч мартаагүй гэж хэлж болно.

	Гэтэл залхуу хойрго улс болоод өөрийгөө хуурсан үнэнч биш ажиллагааг эдгээр хүмүүс тас цохиод, түүний оронд цоо шинэ өөдрөг шинэ нөхцөл байдлыг тэд тогтоосон юм.

	Ийм сайхан хүмүүсийн дунд ажиллана гэдэг Хуланд тун ч аз завшаантай хэрэг байлаа. Гэхдээ Хулан бол өөрөө энэ нөхцөл байдлыг бий болгоход ам хэлээр биш, ажил хэргээр хувь нэмэр оруулсан хүн юм. Түүнийг нийслэлийн шинийг санаачлагч, тэргүүний ажилчин залуучуудын зөвлөгөөнөөс буцаж ирээд,

	— Үйлдвэртээ хамгийн дээд зэргийн чанартай бүтээгдэхүүн гаргадаг ээлж болъё. Бидэнд тэгж ажиллах бүрэн боломж байна гэж хэлэхэд нэхмэлчин хүүхнүүд нэг дуугаар дэмжжээ.

	Учир нь төлөвлөгөө биелүүлэх буюу давуулах нь энэ ээлжийнхэнд ерийн хэрэг болоод удсан юм.

	— Ажлыг нарийн тооцоолох ашигтай юм. .Урсгалаар ажиллана гэдэг маань одоо бодоход заримдаа цагийг дэмий үрдэг байжээ.

	— Манай ээлжид Хулан л ирж байж тооцоо нэвтэрлээ.

	— Нээрээ тийм.

	Ярих нэг хэрэг, ажил болгох өөр хэрэг байдаг юм байна. Нэг ээлжийн хүүхнүүд Хуланг намын үүрийн дарга дээр орох гэж явсан хойгуур ингэж ярьж байлаа.

	Хулан нэхмэлчин хүүхнүүдийн дунд нэр хүнд олж, тэдний сэтгэлд таашаагдан, хамгийн залуу нь атлаа дагаж дуурайх ганц хүн л болжээ.

	Хулан хүн бүртэй эвлэг аятайхан харьцдагаас гадна өөрийн мэдэхгүй юмыг голж шилэлгүй хэнээс нь ч хамаагүй асууна. Бас тэдний хэн нэгэнд нь ямар нэг юм тохиолдоход түүнийг адилхан хуваалцаж чаддаг байв.

	Түүнийг хар нялхаас нь аав, ээж хоёр нь ийм зан чанартай болгосон тул тэр сургуулийн танхим, үйлдвэрийн цехэд түүнээсээ салах нь бүү хэл, улам гүнзгийрүүлсэн байжээ.

	— Чи хүнтэй яаж харьцана, хүн чамтай тэгж харьцана. Амьдрал гэдэг тийм хуультай байдаг юм. Тэр хуулийг хэн ч зөрчиж чадахгүй. Ер нь тэгээд ашиггүй юманд том толгой гаргаж, бусдаас дээгүүр хүн болох гэж зөрж, сөрж явна гэдэг тэнэг хүний зан. Аливаа юманд хүмүүсийг түшиж, тэдний санал, зөвлөгөөг авч байх хэрэгтэй. Хүмүүс гэдэг хязгааргүй гүн ухаан, шавхагдашгүй их хүч, гайхамшигтай авьяас байдаг юм гэж эцэг нь түүнд олонтоо ярьдаг байжээ.

	Хулан эцгийн үгийн хэчнээн үнэн болохыг бүр багадаа үе тэнгийн хүүхдүүдтэй тоглож байх үедээ ойлгож, түүнийг юм бүхэнд удирдлага болгож ирсэн юм.

	Нэг удаа тэр эцгээсээ,

	— Би тэгээд хүнтэй яаж харьцах ёстой вэ? гэж асуугаад, 

	— Хүний харьцаа мэндлэхээс эхэлдэг. Хэрэв зөв сайхан мэндэлбэл хүн баярлаж, чамд яаж тус болох вэ гэж тэр хүн бодно. Хоёрхон үгнээс их юм шалтгаална гэж хэлэхэд нь, 

	— Үлгэр шиг юм ярилаа гэж шоолж байснаа хожим ухаарч өөрийн тэнэг байсныг мэдэж, дахин тийм алдаа гаргахгүй гэж дотроо тангараг тавьсан байна.

	Тэгээд ухаан орох тутам аавынхаа гүн утгатай үгэнд итгэж, хүмүүстэй аятайхан харьцахыг хичээдэг болжээ.

	— Ийм бага хүн гэхэд манай Хулан хачин даруу зантай, их томоотой хүүхэд шүү. Олигтойхон хань тааралдаасай билээ. Нэг залхуу юм таарчихвал гэр орны хамаг ажилд ганцаараа зүтгээд л дуусчих хүн байгаа юм.

	— Амин дээрээ очихлоор бас ч тэгэхгүй ээ. Ямар ч гэсэн хүний доор орж, хүнд дарлагдахгүй хүн гэж ээлжийнх нь хоёр хүүхэн Хулангийн тухай ярьж байгаад мастер Цэндсүрэнг дэргэдээ хүрч ирэхэд таг дуугүй болов.

	— Чанарын ээлж болох гэсэн Хулангийн санал та нарт ямар санагдаж байна вэ? гэж мастерын асуухад хоёр хүүхэн ам өрсөлдөж

	— Тэр чинь энэ саналаа аль эрт бидэнтэй ярьж, зөвлөлдөж тохирсон л доо. Одоо намын үүрийн дарга дээр байгаа, бодвол энэ асуудлаар түүнийг дуудсан байх гэлцэв.

	— Тийм ээ, би түүний санаачилгыг намын үүрийн даргад танилцуулсан юм. Чанарын ээлж болно гэдэг одоо үед үнэхээр бахдам сайхан хэрэг. Гэвч энэ бол тун няхуур, нямбай, уран чадмаг ажиллахыг шаардаад зогсохгүй хүн бүрийн өмнө өндөр хариуцлага тулгаж байгаа юм. Нэг хүний тухайд бол хамаг юм түүний ажлаас шалтгаална. Харин, бүх ээлж гэдэг маань энэ ээлжид ажилладаг хүн бүрийг тэгш сайн, жигдхэн ажилсаг байхыг шаардана шүү дээ гэж ээлжийн мастер ухаалаг хүүхэн учир явдлыг тайлбарлан ярив.

	— Мастер минь бид бүгдийг сайн ойлгож байна. Та бусад хүмүүстэй яриад үзээрэй. Яг л бид хоёр шиг байх вий. Анх Хуланг ярихад зарим маань эргэлзэж байсан боловч удалгүй бусдыгаа дагасан юм. Тэгэх нь зөв гэдгийг урьдах туршлага хэлж өгсөн болохоор тэд энэ удаа зөв шийдсэн гэж бид бодож байна гэж нэг нь их л итгэлтэй хэлэхэд нөгөөдөх нь залган авч,

	— Хүн зориглож санаа шулуудвал юм ч болдог л доо. Хуланг тооцоотой ажиллах үүрэг авахад анх нэг л бүтмээргүй юм шиг санагдаж, ажил амьдралын туршлага суугаагүй энэ охин хөнгөн аашилж байна гэж бодогдож байсан, одоо тэгэхэд тэр бодол маань хоцрогдсон хүмүүсийн зан шиг санагдаж байна. Хүн шинэ юманд дасахлаараа хуучнаа амархан мартах юм гэж хэлэв.

	 Намын үүрийн дарга бичиж суусан зүйлээ хажуу тийш нь тавьж, амьдралд их юм үзэж, хэр баргийн юмыг анддаггүй болсон хонин бор нүдээрээ Хуланг сүрхий ажигласнаа хоёр талаар нь зөөлөвчтэй сандал эгнүүлж жагсаасан урт ширээ тийш заан,

	— За суу гэж хэлэв.

	Тэр жижиг ширээнийхээ нүднээс тэмдэглэлийн дэвтэр авч, Хулангийн хажууд ирж суугаад,

	— Ажил хэр байна вэ? Гачигдаж дутагдаж байгаа юм юу байна вэ? гэж асуулаа. Шууд чанарын тухай асуух байх гэж бодоод, ганцхан энэ талаар ярих юмаа бодож явсан Хулан тулгамдаж,

	— Ажил уу, зүгээр гайгүй гэж хариулав. 

	Намын үүрийн дарга түүнийг ингэж товчхон хариулсныг тодруулахын тулд,

	— Зүгээр, гайгүй гэсэн чинь юу гэсэн үг болж таарах вэ? Би нэг л сайн ойлгохгүй байна гэж лавлав.

	Хулангийн царай жаахан улаймаар болж, тэвдэхэд намын үүрийн дарга түүнийг тайвшруулж,

	Ээлжийнхээ ажлын байдлаас арай дэлгэрэнгүй ярьж өгөхгүй юү гэж хэлэв.

	Хулан хоолойгоо засаж бодолхийлснээ

	— Миний бодлоор бол хүн бүр ажилдаа тооцоо нэвтрүүлж, муугүй л ажиллаж байна. Ээлж төлөвлөгөө давуулахаас таслахыг больсон л доо. Тэгэхдээ үйлдвэрлэж байгаа бүтээгдэхүүнийг нийтэд нь авч үзэхэд чанарын талаар их доголдолтой байна. Хүн бүр орцын нормыг багасгаж чадаагүй, тэр ч байтугай зарим хүний нэхсэн материалд нөхөн засвар нэлээд гарч байна. Эдгээр байдлаас үндэслэж, бид тооноос чанарт шилжих алхам хийж үзье гэж ярилцсан юм. Үйлдвэрийн чанарын ээлж болж ажиллахыг манайхан бүгдээрээ зөвшөөрч, ажлын цагийн боломжит фондыг ная гаруй хувиар ашиглан, бүтээгдэхүүнийг зуун хувь чанарын үзүүлэлттэй тушаах зорилго тавьж байгаа юм. Энэ хэр бидний ажлын тухайд гэвэл бүтээгдэхүүний чанар л дутагдаж байна гэж ярилаа.

	Түүнийг ярьж дууссаны дараа намын үүрийн дарга сэтгэл хөдлөн талархаж,

	— Хулан, чамд баяр хүргэе. Чи их чухал юм олж харсан байна. Энэ бол одоо үед ганц чамайг биш, бид бүгдийг эзэмдэж байгаа онцгой ач холбогдолтой асуудал тул чиний чанарын ээлж болох гэсэн санаачилгыг намын байгууллага халуунаар дэмжиж, үйлдвэрийн хамт олны дунд бүх нийтийн хөдөлгөөн болгох зорилт тавьж байна. Нэгэнт чанарын ээлж төрвөл түүнээс чанарын бригад, чанарын үйлдвэр төрөх нь зүйн хэрэг. Ингэхлээр ажил тарсны дараа мастертайгаа хамт миний өрөөнд хүрээд ир. Гурвуул чанарын ээлжийн болзол боловсруулна. Маргааш гэхэд ээлжийн ажилчдаар хэлэлцүүлж батлуулна гэж хэлээд, Хуланг тасалгаанаас гарахын өмнө түр зогсоож, — Та хоёр гуанзанд хоол идээд ирээрэй. Бид удаан сууж магадгүй гэж нэмэн хэлэв.

	Хулан ээлжийнхэндээ намын үүрийн даргатай ярилцсан зүйлээ сонирхуулж яриад,

	— Намын үүрийн дарга манай ээлжийг ямар нэг гавьяа байгуулчихсан юм шиг ойлгож байгаа бололтой. Тэр юу гэж хэлсэн гэж бодож байна? гэж хүүхнүүдийн

	— Юу гэж хэлсэн бэ? Хэл л дээ гэж ам амандаа шалахад,

	— Та нар ёстой сайхан хүмүүс юм. Шилж шигшсэн юм шиг ийм галтай улс нэг ээлжид таардаг нь аз шүү. Ингэж ажиллаад байвал заавал нэг юм дуулна. Их замаа эхэлчихсэн хүмүүс эрч хүчээ сааруулахгүй байх нь чухал гэсэн гэхэд,

	— Одоо яана аа. Бид чинь их өндөр үнэлэгдэж байгаа мундаг улс юм гэлцэв.

	Намын үүрийн даргын үг хүн бүрийн дотор улам сайн ажиллаж, өөрсдөд нь хүлээлгэж байгаа итгэл найдварыг дээд зэргээр биелүүлэх сэн гэдэг бодлыг хүчтэй болгож, урам зоригийг бадрууллаа.

	Маргааш нь тэд ээлжээрээ болзлыг баяртай баталж, хоцрогсод нь түрүүлэгчдээс сурч, түрүүлэгчид нь хоцрогсдодоо өөрийн ажлын арга ухааныг эзэмшүүлнэ гэж хамаг юмыг ажил хэргийн ашиг тусын үүднээс тодорхой ярилаа.

	Болзол гаргаж, ажил хэрэгч шүүмжлэл өрнүүлснээр ажлын хувь заяа бүрэн шийддэггүй боловч ингэх нь ард түмэндээ тустай сайхан үйлсийн эхлэл байдаг гэж нэхмэлчид ойлгожээ. Тийм ч учраас чанарын ээлж болох тухай болзлыг олон талаас нь нарийн тунгааж, хөдөлшгүй болгохын тулд хүн бүр ухаан, бодлоо гаргажээ.

	— Та нарт их баярлалаа. Нэхмэлчин хүүхнүүд та нарын. энэ санаачилга зөвхөн нэг хэсэг дээр биш, олон арван хүн хамарч, бидний аж төрж, амьдарч байгаа одоо үед нийтийн их хөдөлгөөн болно гэдэгт бид итгэл төгс байна. Тэгээд ч өнөөдөр бид та нараараа бахархаж байна гэж намын үүрийн дарга баярласан сэтгэлээ илчлэн хэлж, тэдний ажил хөдөлмөрт амжилт хүсэхэд нэхмэлчдийн дундаас хэн нэгэн хүн,

	— Дарга минь үүний чинь анх Хулан санаачилсан. Эхлээд түүнд баяр хүргэвэл зохино гэж хэлэв.

	Хулан дургүйцэж, түүний үгийг эсэргүүцэн,

	— Энэ чинь бид бүгдийн л санал, тэр энэ гэж нэр заахын хэрэг юу байна вэ? Бидний ажил хэн нэгэн хүнийхээр бус бүгдийнхээр дүгнэгдэх учраас энэ санаачилгыг манай ээлжийн нийт хүмүүсийн гэж үзвэл зохино гэжээ.

	Намын үүрийн дарга:

	— Нэг хүний санаа бодол нийтийн болж хувирах нь тэр хүн маш чухал үнэтэй зүйл сэдсэнийг гэрчилж байгаа хэрэг. Одоо бол бидэнд хэн чанарын ээлж санаачилсандаа асуудлын гол бус, харин түүнийг бүгдээрээ хэрэгжүүлж, бүтээгдэхүүний чанарт үндсэн эргэлт гаргахад хамаг гол асуудал байгаа юм гэж хэлэв.

	... Нэхмэлчид ажилдаа урам зоригтой орлоо. Тэд хэчнээн хичээж ажилласан боловч ээлждээ чанарын ахиц төдий л гаргаж чадсангүй. Ажлын найман цагт үйлдвэрлэсэн бүтээгдэхүүнийх нь чанар урьдынхаас мэдэгдэхүйц ахисан юм бага байгаад зарим хүн санаагаар унав.

	— Тийм амархан юм гэж хаана байх вэ. Нэг зүйлийг анхааруулж хэлэхэд урьдынхаас өөрөөр ажиллаж байж чанарын өөрчлөлт гаргана шүү гэж мастер тэдэнд сануулав.

	Хулан, мастер Цэндсүрэнтэй санаа бодол нийлж байсан тул ажлаа хэрхэн өөрчлөх талаар өдрийн турш бодсон байжээ.

	 

	*

	 

	Хаврын уян зөөлөн өдрүүд шахуухан, нөр хичээнгүй ажилтай өнгөрсөөр байлаа. Нэг тунгалаг сайхан өглөө Хулан ажилдаа ирж явахдаа замын хажуугийн талбайд ногоо гарсан байхыг үзээд, сэтгэл сэргэн баярлаж «Цагаа болохоор ногоо шөнө ургадаг гэлцдэг үнэн юм даа» гэж бодлоо. Өглөө эрт байсан боловч аль хэдий нь мандсан нарны илч халуу төөнөж, өнөө салхилж шуурах дуртай хуйсгануур өдрүүд ул мөргүй одсон байлаа.

	Хаврыг бараг мэдэлгүй өнгөрүүлчихлээ гэж гайхах боловч дэлгэр сайхан зунтай золгосондоо Хулан баярлав. Түүнийг цехийн босго алхмагц хүмүүс баяр хүргэж, баяртай сайхан царайгаар инээвхийлэн угтлаа.

	— Хулан чамд шинэ байр өгөх болжээ. Манай ээлжид хоёр байр ирсний нэгийг чамд өгөх юм гэнэ. Чи их азтай хүн юм. Ийм түргэн байртай болчихно гэдэг ховорхон юмны нэг гэж үерхдэг хүүхэн нь олзуурхан хэлэв.

	Баяр хөөр болсон Хулан түүний гарыг чанга атган,

	— Ямар сайн юм бэ? Ээж минь жигтэйхэн их баярлана даа гэж хэлэв.

	Хэдэн сарын турш шаргуу ажилласны үр дүнд чанарын ээлж болох гэсэн амлалтаа хэрэгжүүлж, одоо үйлдвэртээ хамгийн нэрд гарсан ээлж болжээ.

	Анх Шаравыг байр хөөцөлдөж өгнө гэхэд байртай болчихсон юм шиг баярлаж, удалгүй түүний санааг ойлгоод байр олоод өгчих вий гэж айж байсан Хулан өнөөдөр огт санаандгүй байж байгаад байртай болсондоо сэтгэл нэн баяртай байв.

	Элдэв арга заль хэрэггүй, ажлаа л сайн хийж байсан цагт хэзээ ч алдахгүй. Эцэг чинь улсад олон жил шударга, үнэнч ажиллаж, хэнээс ч дутуугүй сайхан амьдарч байсныг чи мэднэ. Тэр л зам чиний зам байх ёстой гэж ээжийнхээ хэлж байсан үгийг Хулан энэ өдөр хэд дахин санав. Тэгээд «ээж минь та эрдэм номгүй ч гэсэн миний амьдралын замыг зааж чадаж байна. Таны хэлсэн үнэн байжээ. Орой намайг юу хэлж очихыг та төсөөлөхгүй суугаа даа. Та миний ажлын тухай дуулах бүрдээ баярлаж байдаг. Өнөөдөр бас л баярлана» гэж Хулан бодлоо.

	Түүний гэнэн томоогүйг ашиглаж хайр сэтгэлийг нь эхлээд аар саар зүйлээр, дараа нь орон сууцаар, адаг сүүлд нь мебелиэр худалдаж авахыг оролдож байсан Шаравын заль мэхийг тэр сэтгэлийн гүнд үзэн ядаж байв.

	Шарав ажилд хандах, юманд шударга, үнэнч байх, хүмүүстэй зөв боловсон харьцахаас өгсүүлээд олон юман дээр танигдахын аргагүй өөрчлөгдсөн боловч Хуланг оролдсон хэвээр байсан билээ. Үүнийг төсөөлж мэдсэн Хулангийн ээлжийн үерхдэг хүүхэн нь Шаравын тухай түүнд «Их заваан эр байгаа юм. Хэд хэдэн эхнэр авч салсан, том хүү нь чамаас цөөхөн дүү байх. Үргэлж энэ янзаараа байх юм шиг бодож, нүдэндээ аятайхан харагдсан хүүхний хойноос шогшиж явдаг юм. Овоо засарч, хүн болж байгаа хэр нь үүнийгээ ойлгохгүй л байна даа. Хөгширсөн хойноо л ойлгох юм байлгүй. Чи түүнд ер царай өгч болохгүй» гэж зөвлөсөн билээ. Ингэж зөвлөх нь илүү хэрэг байсан ч Хулан найз хүүхнээ гомдоохгүйн тулд түүнд сайн сэтгэлээс талархдаг байв.

	Үйлдвэрээс түүнд байр өгсөн тэр өдөр Хуланд олон юм бодогджээ. Тэр сайхан сэтгэлт хүмүүсийн дунд ажлын замаа эхэлсэндээ хамгийн их бахархаж, тэдний хайр халамж, итгэл найдварын хариуд бүхнээс илүү ажиллаж бүгдээс илүү их юм бүтээх сэн гэж зүрх сэтгэлдээ хүсэмжлэн бодож байв. Хүлээсэн цаг мөч болгон барагдашгүй урт байдаг болохоор энэ өдөр шиг урт өдрийг тэр ажилд орсон цагаас хойш үзсэнгүй. Өдрийнхөө ажлыг аль хэдий нь дээд зэргийн чанартай хийчхээд цагаа харахад ажил тарах хүртэл цаг гаруй хугацаа үлдсэн байв.

	— Чи өнөөдөр бүр гялалзуулж байх шив дээ. Энэ ч зөв өө Шинэ байрыг ингэж мялаах нь их сайн хэрэг гэж Цэндсүрэн түүнд баяр хүргэсэнд Хулан хариу талархаад,

	— Ээждээ байртай болсон тухай очиж хэлэх гээд сэтгэл жаахан яарч байна. Ээж дуулаад ёстой бөөн баяр болно гэж өөрийн бодож санасныг түүнд ярив.

	— Баярлах нь долоон зөв өө. Чиний яардаг ч бас буруу биш. Гэсэн ч тэвчих хэрэгтэй болж дээ. Ажлын дараа цехийн бүх ажилчдын цуглаан хийж чамд шинэ байрны түлхүүр гардуулна. Энэ бол үйлдвэр чиний ажлыг өндөр үнэлж, чамайг дэмжиж байгаа хэрэг гэж Цэндсүрэн хэлээд, — Догдолж яарах хэрэггүй, одоохон цаг болно гэж захихад түүнд баярласан сэтгэлээ яаж илчлэхийг мэдэхгүй, Хулан дотроо тэвдэв.

	Нэвт харсан юм шиг Хулангийн сэтгэлийн баяр баясгаланг болон энэ баяр баясгалангаа хэлэх үг олохгүй сандарч байгааг олж мэдсэн Цэндсүрэн түүний мөрөн дээр гараа тавьж,

	— Хулан минь энэ бол чиний сайн ажиллаж, сайхан санаачилга гаргасны л ач. Өөр юм бодоод байх хэрэггүй гэж тайвшруулсанд Хулан дуу алдан,

	— Яалаа гэж тийм байх вэ. Энэ чинь гол нь та нарын л ач гэж би бодож байна. Би ганцаараа бусдаас илүү юу хийж чадах вэ? Харин, та нарын хүчинд л явж байгаа хэрэг. Манай ээлжийнхний, тухайлбал таны ажлын үр дүн байхгүй юу?

	— За маргаад яах вэ. Чинийхээр болог! гээд Цэндсүрэн эх хүний дулаан сайхан инээмсэглэлээр инээмсэглэчхээд яваад өгөв.

	Хэрэв Цэндсүрэн эгч мастер болоогүй бол манай ээлж тооцоотой ажилладаг чанарын ээлж болж чадах байсан гэж үү? Би түүнд итгэхгүй байна. Үнэнийг хэлэхэд мастерын гарт ээлжийн ажлын хувь заяа байх юм даа.

	Хэрэв Шарав мастер хэвээрээ байсан бол яах вэ? Тэгвэл лав ийм ээлж бий болж чадахгүй байсан юм. Магадгүй, бидний ихэнх нь халагдсан ч байж мэднэ.

	Ингэж бодоход хүн бүртэй аятай харьцаж, аливаа юмыг ажлын эрх ашгийн үүднээс шийдэж чаддаг Цэндсүрэн мастер нь хамаг сайн сайхан юмны төлөө тууштай тэмцэгч учир гавьяа шагналын эзэн баймаар санагдана.

	Гэтэл түүний бодлоор заримдаа мастерын нь ажил тэр бүр үнэлэгдэхгүй, тэргүүний хүмүүсийн тухай ярихад зөвхөн далимд нь дурдагдах төдий өнгөрч байх шиг бодогддог байв. Толгойд нь элдэв янзын бодол төрж, сэтгэл санаа нь догдлонгуй байсан ч Хулан ажлаа хичээнгүйлэн хийсээр таван цагтай золголоо. Түүнийг машинаа цэвэрлэж, дараагийн ээлжид хүлээлгэж өгөхөд бэлэн болготол цехийн ажилчдын цуглаан болов.

	Цехийн дарга бараг бүх насаараа үйлдвэрт ажилласан ясархаг том биетэй халзан толгойтой Дамчаа ажилчдын цуглаан дээр үг хэлэхдээ хагас жилийн төлөвлөгөөг бүтэн сарын өмнө чанарын өндөр үзүүлэлттэй биелүүлсэн Цэндсүрэнгийн ээлжийнхэнд баяр хүргэлээ.

	Тэр цааш үргэлжлүүлэн,

	— Хэн санаачилж, хүч чадлаа дайчилж ажиллана, тэр санасандаа хүрч, их юм бүтээнэ гэдгийг Хулан богино хугацааны ажлаараа харууллаа. Ганцхан жилийн өмнө энэ ээлж ямар байсныг би энд ярихгүй. Түүнийг та нар сайн мэднэ. Харин, өнгөрсөн нэгэн жилийн дотор ээлжээрээ тооцоотой ажиллаад зогсоогүй, чанарын ээлж болж чадсаныг бахархан тэмдэглэх нь зүйн хэрэг гэж үзэж байна. Цехийн болоод ээлжийн амьдралд, цаашилбал үйлдвэрт гарсан энэ том өөрчлөлтөд нэхмэлчин Хулангийн оруулсан хувь нэмэр маш их болохыг хэн ч андахгүй.

	Хулан бол ээлжийнхээ ажлыг өөд нь татахын тулд бүх ухаан санаа, хүч чадлаа дайчилдаг манай хамгийн шилдэг охидын нэг. Хулангаас зөвхөн үе тэнгийнхэнд ч сурах зүйл их байна. Бид сурч ч байна. Бид түүнийг шинэ нийгмийн шинэ хүн гэж үздэг. Ийм үнэлэлтүүдийг Хулан өөрийн ажил, амьдралаар олж авсан юм. Эрхэлсэн ажилдаа Хулан шиг зүрх сэтгэлээ зориулж, бусдаас түрүүнд чухаг зүйлийг олж хараад, түүнийг ажил хэрэгтээ нэвтрүүлэн, санасандаа хүрдэг эрхэм чанарыг Хулангаас сурахыг та нөхдөөс уриалъя. Хулан шиг ажлын хүнд хэцүүг мөрөн дээрээ үүрч, ядрахаас шантрахгүй зоригтой ажиллаж, улс нийгэмдээ ашигтай шинэ зам гаргацгаагтун! гэж хэлэв.

	Цехийн дарга ярианыхаа төгсгөлд цугласан олны дундаас Хуланг нүдээрээ эрж олоод,

	— Энэ удаа үйлдвэрт хоёр байр ирсэн, түүнийг манай цехэд хуваарилсан юм. Зүй нь хоёр ээлжийн нэг, нэг байр олгох ёстой байсан боловч бид хоёулыг нь Цэндсүрэнгийн ээлжид өгөхөөр шийдэхдээ нэгийг нь хуланд өгөх нь зүйтэй гэж үзсэн юм. энэ бол үйлдвэрийн захиргаа,намын байгууллагаас шийдсэн асуудал гэж тайлбарлаад, — Хулан ирж шинэ орон сууцынхаа түлхүүрийг аваарай гэж өндөр дуугаар хэлэв. Хулан зогсож байсан байрандаа хоргодсон юм шиг хулгаж байснаа урагш зөөлхөн алхав.

	— Тэр цехийн даргын гараас түлхүүрийг хүлээн аваад тод дуугаар

	— Баярлалаа. Хайр халамжийг ажлаар хариулъя гэж хэлэв.

	Цехийн бүх ажилчид алга ташиж, түүнд баяр хүргэв. Цехийн дарга яриагаа жирийн байдлаар үргэлжлүүлж,

	— Нэг түлхүүрийг бид ээлжийн мастерт шилжүүллээ. Чухам хэнийгээ шинэ байранд оруулахыг өөрсдөө ярьж шийднэ биз гэв.

	— Цуглааны дараа олон хүн ирж, Хулангийн гарыг атган баяр хүргэв. Тэдний зарим нь

	— Үйлдвэрт нэг жил ажиллаад шинэ байранд орно гэдэг их азтай хэрэг гэхэд зарим нь Хулангийн өмнөөс,

	— Аз жаргалыг олж чадсанаас хойш хугацаа ямар хамаа байсан юм бэ? Одоо улам ч хичээгээд байдаг хэрэг гэж нөгөөгийн хор шарыг хөдөлгөнө.

	— Хэдэн өрөөтэй юм бэ?

	— Хэддүгээр давхарт вэ?

	— Хаашаа харсан цонхтой юм бэ?

	— Тагттай юу?

	— Автобусны буудлаас хол уу? Ойрхон хоршоо дэлгүүр, кино театр бий юү?

	Эдгээр асуултын алийг ч энэ хэр Хулан хариулж чадахгүй байв.

	Нөгөө ээлжид ажилладаг зүс танихаас хэтрэхгүй нэг хүүхэн Хуланд жижигхэн дөрвөлжилж эвхсэн зурвас атгуулав. Амьтан хүнээс зайдуу цонхны дэргэд очиж задалж уншвал:

	«Чамд баяр хүргэе. Чамайг байртай болсонд би өөрөө байртай болсон мэт баяртай байна. Чамтай ярих хойшлуулшгүй тун чухал зүйл байна. Уулзахыг гуйя. Чиний Шарав» гэж бичсэн байв.

	Хулангийн уур дүрсхийсэн боловч цонхны дэргэд ганцаараа юу хийх билээ. Дэмий л нөгөө зурвасыг жижиг жижгээр тасчин хогийн саванд хийж, гэртээ харихыг яарав.

	Түүнийг цехийн хаалганы дэргэд явахад Дамба тааралдан гар барьж баяр хүргээд, хоёул сугадалцан ярилцсаар гадагш гарчээ.

	— Шинэ байранд хэзээ орох вэ? гэж Дамбын асуухад

	— Би бол өнөөдөр ч хамаагүй ормоор байна. Ээж юу гэх юм бол доо. Ямар ч гэсэн ирэх бүтэн сайн өдрөөс хэтрэхгүй орно. Чи яах гээ вэ? гэж асуултыг асуултаар хариулах дуулдав.

	Хулангийн замыг отон зогсож байсан Шарав ийнхүү ярилцахыг сонсоод, хорсолтойгоор эргэж харвал, Хулан, Дамба хоёр их л ойр дотно байдалтай инээлдэн явав. Шарав албаар царайгаа баясгалантай болгон худал инээж ойртон очсон боловч Хулан,түүний дэргэдүүр Дамбатай сугадалцан баяр хөөртэй яриандаа автагдан мэдэлгүй өнгөрсөн тул уур хилэн нь бадрав.

	Шарав тэдний хойноос урам хугаран, ууртай ширтэн хоцроход залуу хос баяр хөөрт явдалдаа автагдан нэн хөгжөөнтэй явав.

	— Би танайхыг нүүлгэж өгөх гэсэн юм гэж Дамба хэлэхэд,

	— Тэгвэл их сайн байна даа. Би чамаас гуйна гэж аль түрүүнээс хойш бодож байсан л даа. Ашгүй чи надаас урьтаад хэлчихлээ. Уг нь манайх тийм их новштой биш ээ гэхэд нь,

	— Ямар ч гэсэн би нүүлгэж өгнө. Одоо хэзээ нүүхийг ээжээс чинь асуух уу? гэжээ.

	— Яараад яах вэ. Би маргааш мэдээд ирье.

	— Чи намайг гэртээ очиход дургүй байгаа юм уу?

	— Яалаа гэж

	— !?

	— Би чамайг ажлаа тасалчих вий гэж айж байна.

	— Тэгж айх юм байхгүй. Би механикт хэлээд, чөлөө аваад явж байгаа л даа.

	— Тийм бол яах вэ. Өөрөө мэд дээ.

	Хулан, Дамба хоёр автобусанд суулаа. Тэд хэдэн буудал үг ярилгүй явав. Автобуснаас буугаад гэрийн зүг яаралгүй алхав. Яагаад ч юм бэ, Хулан гэртээ харих сан гэж яарахаас Дамбын чөлөөний хугацаа дуусчих вий гэж дотроо айж явлаа.

	— Шарав мастер намайг харахлаар нүд нь хорсдог болжээ. Намайг хаврын тарианд явуулах гэж дарга нарыг ятгаж ядсан байна билээ гэж Дамба хэлээд: — Чи бид хоёрыг уулзаж, хамт явахад дургүй байдаг бололтой хэмээн Хуланд аяархан шивнэж хэлэв. Хулан:

	— Өөр ээлжид очоод их л ухаажиж байгаа юм шиг улсууд ярьдаг болсон байна лээ. Тэгсэн мөртөө надаар оролдохоо орхихгүй санаатай юм. Ажил тарсны дараа уулзъя гэж зурвас өгөөд, зам тосон зогсож байгаа нь тэр. Хэн түүнтэй тэгж маазарч байдаг юм бэ яршиг. Зориуд хараагүй хүн болоод л өнгөрсөн, хачин зантай хүн юм гэж өгүүлэв.

	— Ямар томоогүй хүүхэд биш, тэнэг зантай эр юм л даа. Надаар бүр оролдох гээд байдаг болсон байна билээ. Тэгж их зан гаргаж, зүгээр байхад өдөх юм бол би ч бас хариуг нь бодно гэж Дамбын шийдмэг хэлэхэд Хулан түүнд хандан,

	— Чи минь, хэрэггүй юмнаас нэрээ хугалж, яриа хөөрөөнд оров доо. Жаахан тэвчээртэй байсан нь дээр гэж мэдээрэй. Хүнийг буруугаа ойлготол тэвчвэл хожмоо хэн алиндаа ашигтай биш үү? гэж захив.

	«Хулан харах царайнаасаа ухаантай хүүхэн юм. Ийм хүнтэй амьдрахад учир бий. Ухаангүйгээс болж хүн заримдаа хэчнээн хөөрхийлөлтэй байдалд орно вэ. Өөрөөсөө өчнөөн төчнөөн дүү, амьдралын босго алхаж эхэлж байгаа охинд санаархан өөртөө болон бусдад амар заяа үзүүлэхгүй байгаа нь Шаравын ухаангүйн л харгаа юм. Энэ хоёр нийлж суулаа гэхэд хэн, хэн нь аз жаргалтай байж яасан ч чадахгүй. Шарав тэнэг, Хулан ухаантай» гэж Дамба бодож явав. Түүнийг юм бодож, газар шагайн явахыг ажигласан Хулан,

	— Чи газраас юу эрээд, дуугаа хурааж орхив? гэж асуулаа.

	— Би юугаа эрэх вэ? Шарав мастерын л тухай бодож байна гэж Дамбын урамгүй хариулахад

	— Одоо түүнийг мартъя. Тэр чи бид хоёрт огт хамаагүй гэж Хулан хариу хэлэв.

	Тэр хоёрыг очиход Хорлоо баярлан угтлаа. Хорлоо хоймрын утаа болсон жижиг бор авдар дээр байгаа цаг руу хяламхийж,

	— Охин минь яагаад оройтчихоо вэ? гэж асуув.

	— Ажлын дараа хуралтай байлаа гэж Хулангийн хэлэхэд тэр дотроо итгэл султайхан шиг,

	— Тэгсэн үү? Тэгвэл ч аргагүй л дээ гэж хэлээд Дамбыг нүдний булангаар ажиж суув. Тэгэхдээ «Энэ маань нэг юмтай танилцаад, ажлаасаа шулуухан гэртээ ирдгийг болих бололтой. Харахад даруухан, аятайхан л хүү байна. Хаана юу хийдэг, ямар ааш зантай хүн бол доо. Ядарсан улсад тус болох ч юм уу, ус болох ч юм уу, гаднаас нь хараад, хүнийг яаж мэдэх вэ» хэмээн сэтгэл нь үймж байв. Тэгтэл Хулан ам нээж,

	— Ээж ээ, энэ миний нэхэгч машиныг засдаг хүн та хоёр танилц. Нэр нь Дамба гэдэг юм гэж хэлэв.

	Хорлоо Дамбатай танилцсаны дараа яриа хөөрөөтэй болж, түүнийг идэж уух юмаар дайлав.

	— Та намайг ямар баяртай хүрч ирснийг мэдэж байна уу? гэж хэлээд Хулан хэлхээтэй таван түлхүүр цүнхнээсээ гаргаж, ширээн дээр тавилаа.

	— Юун түлхүүр вэ? гэж Хорлоогийн асуухад,

	— Манайд шинэ байр өгсөн, хэзээ нүүх вэ? Би нүүлгэлцэх хүн олоод ирлээ гэв.

	Хорлоо инээд алдан баярлаж, хэлэх үгээ олж чадахгүй сандрав. Тэр Дамбыг харснаа сэхээ авч,

	— Өнөөдөр нүүж яаж амжих вэ. Жаал зугаа юмаа эмхлүүлэх ажил байна гэсэнд Дамба түүнийг тайтгаруулан,

	— Тэгэлгүй яах вэ. Харин, ирэх сайн өдөр унаа олбол амжих уу? гэж асуув.

	— Амжилгүй яах вэ гэж Хорлоо хэлэв.

	Хулангийн дүү нар гэрээс годхийн гарч,

	— Манайх шинэ байшинд орно. Бүтэн сайн өдөр нүүлээ! гэж хавь ойрынхонд зарлан хашхиралдан гүйлдэв.

	 

	1974

	 


“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн “МОНГОЛ ТУУЖ” номын гарчиг :

	 

	Бэлтрэг Дорж

	 

	Сүүлчийн галт тэрэг

	 

	Замын эхэн буюу хүний сайхан сэтгэл

	 

	Улаан гэрийн Юндэн

	 

	Уулын нууц

	 

	Уулын намар

	 

	Анхны шинэ жил

	 

	Хоёр туйл

	 

	Ховор хүн

	 

	Үймээн дунд

	 

	Хүйсийн хөндийд

	 

	Улаан хамбан зодогт буюу тавын даваа

	 

	Монгол домог

	 

	Шинийн гуравны саран

	 


“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн “МОНГОЛ ТУУЖ” номын Хэвлэн нийтлэлийн мэдээлэл : 

	 

	МОНГОЛ ТУУЖ

	 

	Редактор : Дамдинсүрэнгийн Алтанхуяг

	Зураач : Д. Болдбаатар

	Уран сайхны редактор : Д. Сандагдорж

	Техник редактор : Д. Норовсамбуу

	Хянагч : Н. Сарантуяа, Т. Энхбаяр, Ц. Нямжав, Д. Чимэгээ, Ж. Сосорбарам, 

	 

	Өрөлтөд 1988-4-8

	Хэвлэлтэд 1988-5-20

	Цаасны хэмжээ 84X108/32.

	Өндөр хэвлэлийн цаас № 1.

	Үсэг: Утга зохиолын.

	Хх 20,5  Хнх 34,44 Тх 

	Хэвлэсэн тоо. 12000 

	ХГ № 326/87. 

	Зах. № 84 

	Үнэ 14 төг 30 мөн

	 

	Улсын Хэвлэлийн Газар. 

	Улаанбаатар—11. Элдэв-Очирын гудамж, 7.

	 

	Д. Сүхбаатарын нэрэмжит Улсын Хэвлэлийн комбинатад хэвлэв.

	Улаанбаатар—46. Шмералийн гудамж. 2

	Тайлбар

